
Такая	доўгая	зіма

Халодна так, што ані гарэлкі глыток,
Ані добрае слова ці наёмная раць
Не ўратуюць – 
  мы ня выйграем з часам вайны.
Заціснуцца б у цёмны, утульны куток,
Вялікі насьценны гадзіньнік з сабою ўзяць,
Драмаць… і хвіліны адлічваць 
  па ім да прыходу вясны.
А там неўзабаве сьцяплее вада,
Праб’ецца з-пад мокрых платоў лебяда,
Чаромха распусьціцца! 
  Пакажа ўсім першы зялёны лісток.
І пойдуць за вуліцу бацька і сын.
І бацька галінку зрэжа з ліпы нажом.
І зробіць малому сапраўдны сьвісток.

Такая доўгая зіма...
Сатурн, халодны і далёкі
Наўмысна нацкаваў на нас
Малыя, злосныя аблокі.
Паволі ўцякае час,
А ў жніўні ў садзе каля хаты
Пад яблыняй чакаюць нас
Недапітыя кубкі гарбаты…

Маразы і каляды, цыганы і мядзьведзі,
Дзедмарозы і д’яблы, віншаваньні, салюты

Так абрыдлі ўжо – 
  горш, чым вечны салат на стале.
Можа, сядзем у цягнік і паціху паедзем
Туды, дзе ўсе босымі ходзяць у лютым,
Дзе цьвіце алеандр, дзе ніхто ані сее, ні жне.
А як вернемся – тут ужо сьцяплее вада,
Праб’ецца з-пад мокрых платоў лебяда,
Чаромха распусьціцца, 
  пакажа ўсім першы зялёны лісток.
І ластаўкі, ластаўкі йзноў прынясуць
Маладую-маладую на крылах вясну,
А бацька малому 
  змайструе сапраўдны сьвісток.

Такая доўгая зіма...
Сатурн, халодны і далёкі
Наўмысна нацкаваў на нас
Малыя, злосныя аблокі.
Паволі ўцякае час,
А ў жніўні ў садзе каля хаты
Пад яблыняй чакаюць нас
Недапітыя кубкі гарбаты…

Мы	ехалі	да	Магілёва

У небе высока гарэў Арыён,
Паволі сьціхала размова.
Павекі цяплом зацярушваў сон...
Мы ехалі да Магілёва.

За шыбай віхура сьпявала – гула.
Спрадвечныя змрочныя сьпевы...
Па плечы, па шыю, па твар замяла
Старыя высокія дрэвы.

За намі цягнуліся, беглі, ляцелі й ішлі
Зусім непатрэбныя справы.
Каменнаю зоркай на ўскрайку Зямлі
Сьвяціўся касьцёл Станіслава.

Павекі цяплом зацярушваў сон,
Паволі сьціхала размова.
У небе за шыбай згасаў Арыён.
Мы ехалі да Магілёва...

Яна	–	праваслаўная,	я	–	каталік

Чаму ж ты, мой Божа, так сьвет падзяліў
Няроўна... Няма ў ім спакою.
Багатаму з ранку калышаш дзяцей,
Да беднага – ані нагою.
Куды нам падзецца, дзе ўцехі шукаць?
Наўкола – ні друга, ні брата...
Дый знаюць у вёсцы і пан, і мужык:
Яна – праваслаўная, я – каталік,
Дый скажуць у весцы і пан, і мужык:
Яна – праваслаўная, я – каталік.

Нібыта спачыў старажытны праклён
На вузкіх бацькоўскіх палосках.
Глянь – цягнуцца бедныя нашы шнуры
Ад лесу да самае вёскі.
І доля – адна, і нядоля – адна
Ва ўсіх... не мінае нікога.
Дый знаюць у вёсцы і пан, і мужык:
Яна – праваслаўная, я – каталік.
Дый скажуць у вёсцы і пан , і мужык:
Яна – праваслаўная, я каталік.

Навошта ты бедны народ падзяліў
На рускіх і польскіх, мой Божа?
Ўчыні якісь цуд, бо на гэтай зямлі
Ніхто нам зь ёй не дапаможа.
Яна безь мяне, ані я безь яе
Гадзіны пражыці ня зможам…



	 /	 �В і к т а р   Ш а л к е в і ч

Дый знаюць у вёсцы і пан, і мужык:
Яна – праваслаўная, я – каталік.
Дый скажуць у вёсцы і пан, і мужык:
Яна – праваслаўная, я – каталік...

За	сто	крокаў	ад	Вострае	Брамы

Мая пані… Не пытай мяне толькі, 
   калі гэта будзе і дзе…
Я прыеду аднойчы ў твой горад, 
   няпрошана і нечакана.
Выпадкова апоўначы лёс нас 
   на вузенькай вулцы зьвядзе
За сто крокаў ад Вострае Брамы.

Зазьвініць, залунае ў паветры 
   залатая Манюшкава ліра.
Цені зьнікнуць на нашым з табою шляху.
Капялюш гжэчна здыме 
   прыстойны касьцёл Казіміра
І табе, мая пані, дальбог пацалуе руку.

Пацалунак, пярсьцёнак, паўзмрок…
Чорны крук, чорны колер бязьмежжа.
Скамянелыя постаці 
   на Катэдральным пляцы.
Шляхціц-месяц на варту ўзыйшоў 
   на муры Гедымінавай вежы.
У здранцьвелай руцэ зыгмунтоўка, 
   як зорка, блішчыць...

Я нікому цябе не аддам! Ты – мая, 
   аж да скону, да сьмерці.
Не пытай мяне толькі, калі гэта будзе і дзе…
Гэта сон, проста мроі, ня болей, на стале – 
   ліст у ружовым канвэрце,
А за вокнамі – звыклы пэйзаж, 
   звыклы пахмурны дзень.

Смутны	беларускі	блюз

Хто калісьці выдумаў
І засьпяваў упершыню
Гэты смутны беларускі блюз?
Сёньня ўжо гэты блюз 
Сьпявае, з працы ідучы,
Кожны трэці звыклы беларус...

Дахаты цягнецца з плугам араты,
На вуліцы песьню сьпяваюць дзяўчаты,
У небе высока ляцяць арляняты.
Смутны беларускі блюз...
Бывайце здаровы, жывіце багата,
А мы ад’яжджаем у Злучаны Штаты,
Суседа ізноў не пусьцілі ў Канаду.
Смутны беларускі блюз…

Ой вы, рукі ў мазалях,
Праца ты штодзённая мая,
Ой ты, смутны беларускі блюз...
Цяжка жыце, марны лёс.
Каб хто, здэцца, грошай воз прывёз.
Скуль там!.. Смутны беларускі блюз…

Як дужа на вуліцах пылу і чаду!
Пад сонцам марнеюць і сохнуць прысады.
Суседа ізноў не пусцілі ў Канаду…
Смутны беларускі блюз...

Дахаты… ці то цьвярозым ці п’яным.
Дахаты… са скрухаю і паслухмяна.
Дахаты… з Брукліну ці з Манхатану.
Смутны беларускі блюз...

Грамадзяне, я гляджу,
Пхнуцца з торбамі цераз мяжу.
Ой ты, смутны беларускі блюз...
Я з Радзімай – назаўжды,
Ехаць мне і так няма куды:
Дзе я нарадзіўся – там памру…
Смутны беларускі блюз.

Ціхі	анёл

Я стаміўся гаварыць тыя ж самыя словы.
Я стаміўся, я хачу памаўчаць.
А на плошчах ізноў пра народ і пра мову,
Пра былое вялічча крычаць.
Падымаюцца з магілаў аблезлыя цені,
У кіпцюрах – сатлелых лохмаў сьцягі.
Сонца з ранку раскідае скупыя праменьні
Па зямлі, дзе прыходзіцца жыць.

Вуліца… поле… Вялікае Княства…
Жаўрукі ў аблоках зьвіняць…
Вольнаму воля – найвялікшае шчасьце!
Нават вецер не дагоніць каня.

Я сяджу сьмяротна п’яны ў матчынай хаце
І стагну, што не даюць нам жыцьця.
А яна, мая старая, разумная маці,
Мне гаворыць: “Супакойся, дзіця.
Час міне, усё ўстаткуецца, і ты зразумееш:
Драць ня варта было нават рот.
І бяз вашага крыку ўстане з каленяў
Занядбаны, забіты народ”.

Вуліца… поле… Вялікае Княства...
Жаўрукі ў аблоках зьвіняць…
Вольнаму воля – найвялікшае шчасьце!
Нават вецер не дагоніць каня.

Ён, народ, ужо ня верыць у абяцанкі-цацанкі,
Не ідзе лепшай долі шукаць.
Годзе зноў яго пхаць пад чарговыя танкі,
Пад чарговыя штандары ўціскаць!
А надыйдзе часіна, праз стагоддзе ці болей –
Ціхі Анёл зь нябёсаў зьляціць,
Засьпявае… Люд прачнецца… І болей ніколі
Не засьне ўжо… А пакуль што Ён сьпіць…
Ён стаміўся… Ён сьпіць… Ён сьніць.

Пра вуліцу… поле… Вялікае Княства…
Жаўрукі ў аблоках зьвіняць...
Вольнаму воля – найвялікшае шчасьце!
Нават вецер не дагоніць каня…

Сярэднявечча

Сярэднявечча.
Спалоханыя думкі, страціўшы гняздо,
Ляцяць у твой негасьцінны, змрочны вырай.
Там біскуп сёньня асьвячае новы храм.
Ad majorem Dei gloriam...
Разьюшаны арган
Плюецца вогненным акордам
Страшных нотаў.
Cярэднявечча… Што будзе потым?

Яшчэ пакуль што ў калысках сьпяць
Капернікі, Скарыны, Магеланы
Салодкім сном.
Але ня сон – Нябесны Князь
Насеньне сее ўжо… І хутка зашумяць
Сьвятыя дрэвы.
Зь іх Калюмб сабе збудуе каравэллы.

Крый і ратуй вас Ўсемагутны Бог
І зьберажы бацькоўская малітва.
На распачатку ўсіх нязьведаных дарог
Крый і ратуй вас Бог!
Бясьпечна правядзі праз ноч,
Праз воду і агонь, нягоды, буры, бітвы.
Сярэднявечча…

Дай дакрануцца да тваёй рукі,
Дай ўслухацца ў скрываўленыя словы

Тваіх паданьняў.
Тры сталёвыя цьвікі сядзяць ў маёй душы
Да скону, да труны.
Навечна гэтымі цьвікамі я прыбіты да цябе,
Сярэднявечча…

Спалоханыя думкі, страціўшы гняздо,
Ляцяць у твой негасьцінны змрочны вырай.
Там біскуп сёньня асьвячае новы храм…

Непрыкметна…

Непрыкметна
Праляцела
Тваё залатое дзяцінства
У звыклым драўляным доме
Сярод лялек, сшыткаў і кніг.

За вакном то мяла веячка,
То плакалі шэрыя стрэхі,
То бліскала ноччу маланка
І валіў па дахоўках дождж.
Устане з ложка маці,
Запаліць грамнічную сьвечку,
Тры “Ойча наш”, тры “Здровась, Марыя”
Вы згаворыце ўголас удвух...

За Вакном то сьпявалі пеўні,
То злосна бзыкалі пчолы,
То ціха падыходзіла 
І моўчкі стаяла яна –
Цішыня:
Старая, згорбленая,
Вялікія цёмныя вочы.
На руках – на дубовых галінах –
Шалясталі-дрыжэлі лісты.

За Вакном – то пахмурны верасень,
То цалкам ніякі кастрычнік,

То сьмешна кароткі чэрвень
Альбо залаты лістапад...
І ніхто басанож ня пройдзе
Па халодным бліскучым бруку.
А месяц – цыганскае сонца –
Не асьлепіць, як сто год назад.

Мая мілая, мая сумная,
Мая каханая, мая прыгожая,
Я – твая цішыня, я гляджу на цябе,
Стоячы за вакном,
А зьедлівы час простым алоўкам
На тваім чыстым твары
Штохвілінна, штодзённа піша і крэсьліць
Нецікавыя мэмуары.
Непрыкметна…

Местачковы		раманс

Калі чорнае восені – змрочнае маці –
Зь неба холадам зорныя вочы бліснуць,
Сам-насам не магу доўга высядзець у хаце....
Да Абрама ў карчму мяне ногі нясуць.

Не гані мяне, жыдзе, паслухай, Абрамку,
Забірай усе грошы, адно не гані!
Лепей грай, што ёсьць сілы, 
   аж да самага ранку,
А я сяду ў кутку і зальлюся сьлязьмі.

Мы любілі стаяць зь Ёй у восеньскі вечар
Пад карчэмным вакном, 
   дзе ты скрыпкай зьвінеў.
Ах, дашчэнту згарэлі васковыя сьвечкі
І заснула навек Яна ў белай труне.

Ах, мой мілы жыдок, каб ты ведаў, Абраме:
Не па струнах жалезных ты смыкам дзярэш,
А па вечна ў душы незагоенай ране...
Ты мне граньнем сваім 
   проста ў сэрцайка б’еш...

Невялікі	твой	Навагародак

Калі б гэта на ўласныя вочы ня ўгледзеў – 
   ніколі б ня ўверыў.
Litwo! Litwo! Ojczyzno… 
   Так жаліўся хворы Паэт.
Як юнацкая мара, выцягаючы рукі худыя 
   званьніцаў і вежаў,
З-за гары выплываў 
   невялікі твой Навагародак,
Твой цень, твой куток, твой сусьвет.

За платамі лілеі цнатліва цьвілі 
   і соладка пахлі язьміны,
Спачывалі пад вокнамі авантурысты-каты.
Там жыцьцё пачыналася з ранку,
   таму што а восьмай гадзіне
Па дарозе ад Фары ішла, усьміхалася ты.

І банальныя, сотні разоў ужываныя словы
Выстракотвалі ўсьлед табе конікі, 
   вышэптваў з хаткі сьлімак.
Я досьць доўга хадзіў па зямлі, 
   я звычаі ведаў і мовы,
А найпростшых тых словаў 
   ня змог паўтарыць аніяк.

Я ня здолеў усё растлумачыць табе 
   як належыць,
Я ад’ехаў, уцёк… 
   Спачувальна глядзеў мне ўсьлед
Невялікі твой Навагародак вачыма 
   званьніцаў і вежаў –
Мой сум, мой успамін, мой Сусьвет…

Маё	каханьне

Хвіліны ціха біліся аб шкло,
Нібы спалоханыя птушкі 
   ў нядобрым прадчуваньні,
Калі я раптам зразумеў, што адыйшло,
Чамусьці кінула мяне 
   маё маленькае каханьне.
Блакітнавокае, упартае… Мой Бог!
Бязь цёплых рэчаў,
   у простай жоўтай камізэльцы,
Яно блукае, як дзіця, паміж дарог
І кожным крокам адбіваецца ў сэрцы.

Маё каханьне – сонца і сьвятло.
Маё каханьне недзе ходзіць блізка.
Маё каханьне мокне пад дажджом
Ў малым, прыгожым месьце Ваўкавыску…

Яно сьвядомым ці тутэйшым не было.
Яно ня ведала традыцыяў, 
   ні звычаяў, ні мовы.
Яно ўзяло мяне і проста павяло
Рукой прыгожай за сабою 
   ў сьвет загадкавы і новы.
І добра памятаю: ліпы зацьвілі
І сам пад ногі прыкаціўся срэбны талер.
Ударыў дождж і ручаіны пацяклі,
І выпаў з хаткі шпак, і цэркву збудавалі…

Маё каханьне – сонца і сьвятло.
Маё каханьне недзе ходзіць блізка.

Маё каханьне мокне пад дажджом
Ў малым, прыгожым месьце Ваўкавыску…

Маё каханьнне… Ані слова ў адказ.
Плячыма паціскае паштальён – 
   няма нічога болей.
І я – пакрыўджаны стары дзікаабраз
Тручуся з ранку малаякасным 
   і танным алкаголем.
На жаль вялікі, ні гарэлка, ні віно
Не ўпрыгожаць момант суму і чаканьня.
У рэшце рэшт, ці хутка вернецца яно,
Маё маленькае, упартае каханьне?..

Маё каханьне – сонца і сьвятло.
Маё каханьне недзе ходзіць блізка.
Маё каханьне мокне пад дажджом
Ў малым, прыгожым месьце Ваўкавыску...

У	Гародні	дождж

Вясновым вечарам анёлы два
На вежах Фарнага касьцёла
Зайгралі разам вельмі моцна ноту “фа”,
І дождж наклікалі анёлы.
Неспадзявана зграя чорных хмараў
На горад зь неба наплыла.
У Гародні дождж!!!

Яшчэ пасьпеў схавацца нечаканы госьць
У змрочных нетрах “Комплексбанка”,
Як раптам быццам жменю шроту сыпнуў хтось,
І грозна бліснула маланка.
Ратуйцеся, хавайцеся пад стрэхі.
Нікога не шкадуе ён –
У Гародні дождж!!!

Пустое пудэлка ад “Прымы” ціха ляжала сабе,
Яго ўчора з хаты выкінуў мой сусед.
Пустое пудэлка ад “Прымы” цяпер, нібы карабель,
Плыве па рыштоку і марыць убачыць сьвет.
Убачыць вялікі сьвет.
Убачыць цудоўны сьвет…

Сьцяна дажджу няспынна большала,
Нібы крыжацкая навала.
Да ніткі змоклі да апошняе
Ажэшка, Ленін і Купала.

“Батлейка” побач, але хто ж, прабачце,
Гарэлкі помнікам налье?
У Гародні дождж!!!

Найадважнейшага з усіх сабак
У буду загнала непагода.
З нагоды непагоды вельмі ж моцна так
Сумуюць мэр і ваявода.
Здаецца, варта было б сустрэцца,
Але ж ня выйдзеш за парог –
У Гародні дождж!!!

Сумуе загадчыца крамы нумар пяць,
Бо з ранку ў краме нехта рассыпаў соль.
Сумуе вікары з Фары ксёндз Анатоль,
Бо ў хаце забыўся ён свой парасоль.
Па-ра-соль.
Па-ра-соль.
І дождж наклікалі анёлы…

Горад

Блішчастыя хрушчы
Шыхтуюцца ў зграі,
Каб зжэрці ўсё, што можна.
Жыцьця напрыканцы
Блішчастыя хрушчы
Мяне не заўважаюць.
Я – годна, я – самотна
З бутэлькаю ў руцэ
Ў жыцьцёвым апынаюся віры,
А нада мною толькі месяц і кажан – мае сябры.
Занадта позьні час.
Занадта цёмны горад.
Нязьменнае адно – адразу ж за рагом,
Там, дзе Казімір хадзіў,
Дзе паміраў Баторы, –
Да раніцы стаяць
Пад блеклым ліхтаром.
Папырсканыя лакам “Wellaflex”,
Дзяўчаты дэкляруюць востры сэкс!

У гэты час я люблю вас усіх:
Вычварэнцы, зладзеі і п’яніцы,
Імператары сьметнікаў і каралевы вакзалаў.
Я люблю цябе, з брытваю псіх,
Люблю дзядзьку, што вуліцай цягнецца,
Несучы бедным дзеткам галодным 
    кавалачак сала.

Бяз вас бы хутка апрытомнеў сьвет,
Бяз вас няварты гэты быў сюжэт
Нават рубля…

Паталягічны быт.
Крывавыя пэйзажы.
Рэгіянальны сэнс
Нявартага жыцьця,
Дзе сорам і ўстыд
На шалях ніц ня важаць.
Дзе сто гадоў ісьці
Да праўды пачуцьця.
Тут вушы працінае
Брыдкі сьмех.
Тут соладка і мёртва
Пахне грэх.

Тым ня менш, я люблю вас усіх:
Адаратары нейкай там мацеры,
Трансвэстыты вясёлыя, філёзафы і угра-фіны.
Я люблю, калі горад прыціх,
Калі дрэвы вышэптваюць пацеры,
А масты выпрастоўваюць напрацаваныя сьпіны.
Напэўна, лепшых местаў у сьвеце шмат.
Напэўна, ёсьць Белград і ёсьць Багдад,
Але гэта ня тое…

Ты быў калісьці тым,
Кім ты ўжо ня будзеш.
Ты меў сьвятую моц,
Павагу, супакой,
А зараз і дамы,
І колеры, і людзі
Нібыта зь іншай байкі,
Чужое, не маёй.

І часам толькі
Страха па дажджы
Пад месяцам,
Як срэбра, заблішчыць...

Ціха дрэмлюць старыя муры,
Толькі нешта гадзіньнік на Фары
Ўспамінае, і выстуквае сэрца ягонае час.
У рыштоках шчыруюць шчуры,
А месьцічаў душаць кашмары.
З Гарадніцы на Замак Антоні ідзе Тызенгаўз.
Як толькі зробіць ён апошні крок –
Пранізвае халодны, мокры змрок.
Над Брыгіткамі сонца...

Балада	пра	Сьвятога	Мікалая

Кароткі сьнежаньскі дзянёк
Падоўжаў на барані скок.
Віхура сьвішча па-над апусьцелым садам.
Але аднойчы ўначы
Сьвятлом назьдзіўным заблішчыць,
Зазьзяе зорка – пачынаюцца Каляды.
Стары дасьведчаны Анёл,
Айца нябеснага пасол,
Штогод ў наш дом 
   з навінай добрай прылятае.
А ты, цікавая ўсяго,
Ізноў з пытаньнем да яго
Пра таямнічага сьвятога Мікалая.

Сьпі, малое!
Дзіцятка, хутчэй засынай.
Хай табе
Сьняцца толькі цудоўныя сны.
Сьпі, малое!
Дзіцятка, хутчэй засынай.
Едзе, едзе
Ўжо твой сьвяты Мікалай.
Едзе, едзе
Ўжо твой сьвяты Мікалай...

Віват зіма! Віват мароз!
Бывай, стары, абрыдлы пост.

Ў шырокі сьвет ідзі, шукай сабе ахвяраў.
Анёл сядае пры стале,
У рукі Біблію бярэ
І адзяе на нос старыя акуляры.
Мы, спраўна трапіўшы ў тон,
Старанна “Глорыю” пяём,
А потым келіхі ўгору падымаем.
Табе ня сьпіцца… Ўсё часьцей
Ты падыходзіш да дзьвярэй –
Пытаеш пра свайго сьвятога Мікалая...

Сьпі, малое!
Дзіцятка, хутчэй засынай.
Хай табе
Сьняцца толькі цудоўныя сны.
Сьпі, малое!
Дзіцятка, хутчэй засынай.
Едзе, едзе
Ўжо твой сьвяты Мікалай.
Едзе, едзе
Ўжо твой сьвяты Мікалай...

Сівабароды добры дзед,
Ён не забыўся пра цябе,
Як і пра ўсіх малых, лупатых і цікаўных.
Яму апрыкрыла язда.
І нам, бацькам, яго шкада…
А што рабіць?.. Яшчэ хвілінку пачакаем…
Анёл ў нябёсы паляцеў,
Анёл спаць моцна захацеў.
Пара табе за добрым прыкладам таксама.
Пад ёлку боцік палажы
І ў ложак хуценька бяжы –
Ён недзе блізка… 
   Чуеш, пад’яжджаюць сані?

Сьпі,малое!
Дзіцятка, хутчэй засынай.
Хай табе
Сьняцца толькі цудоўныя сны.
Сьпі, малое!
Дзіцятка, хутчэй засынай.
Едзе, едзе
Ўжо твой сьвяты Мікалай.
Ціха ў дзьверы
Пастукаў… Сьвяты Мікалай...

Вольны	пераклад	верша	
Здэнэка	Драгоўна,	чэскага	паэты

Плёнтаючыся па пакоі з кутка ў куток,
Патрапляю на зграі непатрэбных прадметаў.
Вось блішчыць васковым люстэркавым бокам
Залатая вялікая ранэта.
Я яе атрымаў ад цябе ў месяцы сьнежані
У якасьці ўзнагароды за асабістую адвагу.
Мы ўзыйшлі тады пехатой удваіх 
   на глядзельную вежу
У мястэчку пад назвай Пэтэрсхагэн.
Ціха пост дагасаў... унізе немцы зь немкамі
Выцягалі з супэрмаркетаў вазкі... 
   заўтра Сьвята.
На мяне, як вароны, 
   глядзяць каляровымі зрэнкамі
Два білеты ўваходныя 
   зь перадкаляднаю датаю.
Ад кашулі тры гузікі – 
   тры глыткі твайго дыханьня –
Схаваныя ў бутэльцы з-пад цёмнага піва.
Жалуды, дзіравыя гарэхі – 
   сьведкі колішняга каханьня.
Фатаздымкі толькі з нашымі тварамі 
   дурнымі і шчасьлівымі.
У сераду мы зблудзілі 
   ў цемры аднолькавых завулкаў,



�� 				/ Б л ю з    В я с н а

Аднак выйшлі... на сьвятло... кавярні... 
   там доўга сядзелі.
А ў пятніцу ты зьнікла... 
   а потым папрасіла прытулку...
Палітычнага... у мейсцы Брусэлі...
Цябе бачылі нехта з чыста апранутым панам
То ў Луўры, то на Златай улічцы, 
   то ля статуі Свабоды.
А аднойчы ты паляцела 
   цераз Ля-Манш аэраплянам,
І сьлед па табе прапаў назаўсёды...
Плёнтаючыся па пакоі з кутка ў куток,
Патрапляю на зграі непатрэбных прадметаў....

Блюз	былога	Ленінскага	прасьпекта

Не забудуся гэтае хвіліны 
   аж да самае сьмерці.
Сітуацыя простая, прасьцей не бывае.
Бяз хітрыкаў і прыўкрас
Па прасьпекце Францішка Скарыны,
Былым Ленінскім прасьпекце,
Старым “Запарожцам”
Ад мяне ўцякаў
Мой час.

Бадзяліся па навакольлі 
   кінематаграфісты і металісты,
Дзяўчаты пужлівыя з нагамі ад шыі
У стылі супер-кляс.
Усім усё было да дыкты,
А прасьцей – да фанеры.
І толькі я стаяў нерухома:
Ад мяне ўцякаў
Мой час!

Ён уцякаў ад мяне 
   быццам нясьпешна 
     і непрыкметна
Па дваццаць чатыры гадзіны,
Па сем дзён у тыдзень,
Па дванаццаць месяцаў у год.

П’яны вецер гортаўся ў сьметніках,
Зьвінеў наўздагон медалямі.
Расьцьвіталі каштаны.
І марнела надзея 
   распачаць усё спачатку
Ці зрабіць
Наадварот...

Cумная	песьня	пра	лета

Полем, па жоўтай мяжы,
Вузкімі сьцежкамі, долам, лугамі
Доўга за намі бяжыць
Лета, якое мы зноў змарнавалі...

Яно недзе за Бераставіцаю
Тоўстым зайцам сядзела ў траве
Ці кароткай дзявочай спадніцаю
Разварушвала ўсё ў галаве.
Сьціплым верасам, мокрай кастрыцаю
Упрыгожвала ў жніўні лясы.
І цяпер ноччу толькі й сьніцца нам –
Птушкі, кветкі, дзяцей галасы...

Полем, па жоўтай мяжы,
Вузкімі сьцежкамі, долам, лугамі
Доўга за намі бяжыць
Лета, якое мы зноў змарнавалі…

Бо мы цьвёрда сядзелі, як убітыя,
На працёртых на крэслах сваіх.
Нас цікавілі сэкс і палітыка,
Жахі, плёткі, чарговы канфлікт.
А яно сьветлы месяц штовечара
Зашпурляла за неба ўздым
І зіхоткія зоркі разьвешвала
Над ракою, над грабам старым...

Полем, па жоўтай мяжы,
Вузкімі сьцежкамі, долам, лугамі
Доўга за намі бяжыць
Лета, якое мы зноў змарнавалі…

І прываблівала, і расьпешчвала.
Пад шэпт жыта, пад клёкат буслоў
Абяцала, надзеямі цешыла
І зусім непрыкметна сыйшло.
Вечна мелася быць, ах ты Божа мой!
Падманула, ну што тут казаць…
Зноў дзяўчаты высокія, гожыя
Будуць іншых, ня нас абдымаць…

Полем, па жоўтай мяжы,
Вузкімі сьцежкамі, долам, лугамі
Доўга за намі бяжыць
Лета, якое мы зноў змарнавалі…

Хутка станем старыя, нямоглыя.
Усё абвострыцца, усё забаліць.
І за справаю ўнутраных ворганаў
Кінем раптам і есьці і піць.
А аднойчы, вячэрняй часінаю
Завітае бабулька з касой,
І ня будзе ніякай магчымасьці
Загадаць ёй: “За брамкай пастой!”.

Полем, па жоўтай мяжы,
Вузкімі сьцежкамі, долам, лугамі
Доўга за намі бяжыць
Лета, якое мы зноў змарнавалі.
Лета, якое мы зноў змарнавалі…

2.		С	т	а	р	ы			
	 	 				б	а	л	ь	ш	а	к

Блюз	Вясна

Цягнік, як сабака, 
  спыняўся пры кожным дрэве:
“Прыпынак – Ліпа, 
  наступны прыпынак – Хвайна”.
Нехта ў радыё пачуў, 
  хтось на ўласныя вочы ўгледзеў, 
     але не паверыў:
З Заходняй Эўропы ішла да нас 
  лёгкім крокам Вясна.

Яе прыкметы ўсе добра ведалі, 
  яе з самага ранку чакалі
Людзі і міліцыянты з сабакамі, 
  вайскоўцы ўсіх масьцей.
Яна ішла, усьлед ёй несьліся апладысмэнты 
  і аўтаматныя чэргі гучалі,
У адказ яна толькі сьмяялася… і ішла далей.

Па гарадах і мястэчках горлы драў 
  ля гандэлкаў і крамаў 
   тлум нябожчыкаў і ідыётаў,
Што не існуе ў сьвеце такое пары.
Яны шчэрылі зубы, ірвалі сьцягі 
  і махалі спадніцамі, зьнятымі з плоту,
Яны сонца хацелі спыніць і назад павярнуць, 
  яны палілі календары.

Ішла прыгожая дзяўчынка 
  ў вышытай шоўкам сукенцы.
Роты аўтаматчыкаў хаваліся па завугольлях, 
  стаялі, чакалі – дзе яна?
Загараліся белым полымем яблыні, вішні… 
  Расьцьвіталі надзеі людзкія у сэрцы...
Хто ў яе б не страляў, 
  не брахаў на яе з-за трыбуны – 
Была, ёсьць і будзе Вясна! 
  Была, ёсьць і будзе Вясна!

Жлобская	нацыя

Добрай раніцы, жлобская нацыя!
Сонца ўзыходзіць лупатае.
Добрай раніцы, жлобская нацыя!
Аніхто дурную ня сватае.
Добрай раніцы, жлобская нацыя!
Расьцьвіла ў парку акацыя.
Добрай раніцы, жлобская нацыя!
Вераб’і ў калюзе купаюцца...

Загагала гусь у блакітных нябёсах.
Краіна ўстае і расчэсвае космы.
Ёй толькі каб дзень 
   перажыць непрыкметна
І паспрабаваць ад сябе ўцячы.
Нас з ранку стамляюць 
   бясслаўныя бітвы,
А ўвечары – сон без вячэрняй малітвы.
А ў снах мы ня бачым 
   ні кветак, ні зорак,
І жаднай надзеі, бо веры на грош.

Добрай раніцы, жлобская нацыя!
Сонца ўзыходзіць лупатае.
Добрай раніцы, жлобская нацыя!
Аніхто дурную ня сватае.
Добрай раніцы, жлобская нацыя!
Расьцьвіла ў парку акацыя.

Добрай раніцы, жлобская нацыя!
Вераб’і ў калюзе купаюцца...

Сабака на ганку залізвае раны.
Лёс нацыі просты і наканаваны:
Шырокі гасьцінец, цяністы і роўны
Пад самыя могілкі нас падвядзе.
Хай хата старая, хай дроў – ні палена,
Адна толькі радасьць, 
   што ўсё па калена.
Хтось ззаду крычыць нам: 
   спынецеся, людзі!
А дзе ён, скажыце, убачыў людзей?!.

Добрай раніцы, жлобская нацыя!
Сонца ўзыходзіць лупатае.
Добрай раніцы, жлобская нацыя!
Аніхто дурную ня сватае.
Добрай раніцы, жлобская нацыя!
Расьцьвіла ў парку акацыя.
Добрай раніцы, жлобская нацыя!
Вераб’і ў калюзе купаюцца...

Разумныя дурні, сьляпыя прарокі.
Мы валім наперад, 
   ідзём крок за крокам.
А хто там ідзе? Пазнаюць нас адразу.
Дзе мы, там пішчыць 
   і аж курыцца пыл.
Такое жыцьцё даў 
   Пан Бог наш ласкавы.
Бяз добрых сяброў, 
   без каханьня, бяз славы.
Жыцьцё? Але хіба зграшу, бо ці можна
Такое паскудзтва жыцьцём называць?

Добрай раніцы, жлобская нацыя!
Сонца ўзыходзіць лупатае.
Добрай раніцы, жлобская нацыя!
Аніхто дурную ня сватае.
Добрай раніцы, жлобская нацыя!
Расьцьвіла ў парку акацыя.
Добрай раніцы, жлобская нацыя!
Вераб’і ў калюзе купаюцца...

Правінцыя

Правінцыя…
На каменным крыжы
Ледзь відочныя
Замшэлыя словы:
О Айчына Дабра і Зла,
О абрыдлае сірочае гняздо!
Ад голаду і мору, патопу і трусу,
Пошасьці, нечысьці,
Наглай і неспадзяванай сьмерці
Ратуй нас у цяжкую хвіліну,
Праваслаўны і каталіцкі
Адзіны Божа!
Правінцыя…
Хатка, бярозка,
Гаік, масточак,
Рачулка, касьцёлік.
Правінцыя…
Жыта палоска,
Цэркаўка, груша-дзічка,
Вярба…

На тваіх шыбеніцах
Гайдаліся найлепшыя хлопцы,
А твае векавечныя вароны
Выдзёўбвалі ім вочы.
Правінцыя…

На ўсіх вежах спыніліся гадзіньнікі
І час у іх 
Бязьвінна памёр.
Правінцыя…
Скрыжаваньні дарог.
Ідзі.
Ня дай Божа табе азірнуцца.
Правінцыя…
Хто схацеў, той і змог
Пайсьці,
Каб ніколі сюды не вярнуцца.
Правінцыя…
Васілёк на мяжы.
Самотнае зьнічкі
Агеньчык нясьмелы.
Правінцыя…
Не сьціхае, баліць
Тваё брыдкае,
Тваё чорнае цела…
Правінцыя….



�� 				/ Б л ю з    В я с н а

Грунвальдзкія	сьцягі

Нас дагэтуль лічылі рабамі,
Не цягнулі нам нават рукі.
Вы халопы, казалі, вы хамы,
Вы – няздольныя, бо – мужыкі.
Нас дагэтуль лічылі рабамі,
Але ўжо набліжаецца час –
Пад літоўскай Пагоні сьвятымі сьцягамі
Стануць заўтра баярын і князь!

Падыміце вочы, рабы,
На продкаў вашых гярбы.
Падыміце вочы, рабы,
На грунвальдзкія сьцягі!

Нас дагэтуль лічылі рабамі.
Заўтра зыйдзецца з рацяю раць.
Курганы абрастуць груганамі
І зацята мячы зазьвіняць.
Сьвяты Божа, ці знойдуцца сілы
Змыць крывёю халопства сваё?
На спрадвечных крыжах, 
   на бацькоўскіх магілах
Выграваецца, сьпіць гадаўё.

Нас дагэтуль лічылі рабамі.
Нас дагэтуль лічылі рабамі.
Нас дагэтуль лічылі рабамі…

Наш	бедны	вясковы	Бог...

Наш бедны вясковы Бог
Мае шашалем паточаныя вочы...
Спаглядае маўкліва з кута на парог –
Ён даўно б уцёк адсюль, каб змог…
Наш бедны вясковы Бог, 
   наш бедны вясковы Бог.

Наш бедны вясковы Бог
Ходзіць у лыкавых лапцях па Зямлі,
Вячэраючы сьціпла пад кустамі бэзу,
Услухоўваецца ў людзкія нараканьні
На сонца, на сьнег, на дождж, 
   на сонца, на дождж, на сьнег...

Наш бедны вясковы Бог
Ішоў аднойчы ў сьпёку пехатою,
А ехаў побач тою самаю дарогаю
Сьвятар з залатым крыжом у «Мэрсэдэсе».
І як ехаў, так і паехаў далей,
Таму што ня ведаў у твар 
Нашага беднага вясковага Бога.
Наш бедны
Вясковы Бог…
Наш бедны
Вясковы Бог…

Стары	бальшак

Кіньце, дзеткі, забаўкі.
Я скажу Вам так:
Пойдзем лепей зьвечару
На стары бальшак.
Так спрадвеку робіцца
Ў час бяды вялікае:
На бальшак выходзілі
Прадзеды, дзяды.
А пры самай поўначы
Прыходзіла помач ім.
Здэцца мне, што пад нагамі
Бальшак дрыгаціць...

Рвуцца і хрыпяць
Стомленыя коні,
То імчыць вялікая
Княская Пагоня!

Крылы нам падрэзалі,
Душы пасяклі,
Бацькаўшчыну нашую
Сабакам аддалі.
Як маглі, мы біліся
За яе, гаротную,
За яе, пакутніцу,
Лілі святую кроў.

Баранілі веры мы
Зямелькі свабоднае,
Пад нагамі задрыжаў
Бальшак стары зноў...

Чутна, як звіняць
Косы і сякеры,
Ідуць у апошні бой
Хлопцы-касінеры.
А наперадзе ўсіх
Костусь Каліноўскі,
Па лясах, па далах
Ціхнуць адгалоскі.

А калі спатрэбяцца
Бацькаўшчыне зноў
Сэрцы і далоні
Ўсіх яе сыноў,
Плюнем на забавы мы,
Плюнем на гарэлку мы,
Дасьць мо Сьвяты Божа –
Паходзім йшчэ ў жывых.
Пацалуем матухнаў,
Абдымемся зь дзеўкамі
І на шлях стары скіруем
Коней вараных.

Эх конь, ты мой конь,
Чатыры падковы,
Ты вядзі, вядзі ў бой нас
Бацька Балаховіч!

Песенька-полечка	
пра	беларускі	дзіцячы	гуманізм

Пайшлі дзеці-беларусы
Ў лес зялёны пагуляць.
Сядзеў маскаль на галіне –
Пачалі яго лапаць.
Сядзеў маскаль на галіне –
Пачалі яго лапаць.

Ля-ля-ля-ля-ля-ля,
Мы злапалі маскаля!

Так ужо бажыўся, кляўся
Брудны, шэры маскалёк:
“Адпусьцеце мяне, дзеткі,
Я жыву непадалёк...
Адпусьцеце мяне, дзеткі,
Я жыву непадалёк.

Не чужы я вам, рабяты,
Не якісь там склізкі гад,
І пашаны большай варты –
Я – ваш найстарэйшы брат.
Ля-ля-ля-ля-ля-ля,
Я – ваш найстарэйшы брат!”

Але ж ты прыгожа сьвішчаш!
Памятай на ўсе часы –

Не пагань больш, маскалішча,
Беларускія лясы.
Не пагань больш, маскалішча,
Беларускія лясы!

Брудны, шэры неданосак!
Ад цябе смурод і хмель.
Зноў як зловім – пафарбуем
Ў колер бель-чырвона-бель.
Зноў як зловім – пафарбуем
Ў колер бель-чырвона-бель!

Ля-ля-ля-ля-ля-ля,
Адпусьцілі маскаля.



�� 				/ Б л ю з    В я с н а

Вольны		пераклад		
верша		Здэнэка		Драгоўна		(№2)

Радыё і тэлебачаньне
Сумныя граюць мэлёдыі.
Са зьнекраложанымі бачынамі
Зранку газэты выходзяць.
Чорныя сьцягі прыўкрасілі
Крамы, палацы ды школы.
Вось яго мыюць у трупярні –
Ён увесь сіні і голы.
Вось пазуры абстрыгаюць,
Вось апранаюць бялізну.
Як камяні сярод гаю,
Сьціпла стрычаць атавізмы.
Вуркае шэранькі коцік.
Боршчык у талерачцы стыне.
Колькі ён, курва, напсоціў
Нашай бязьвіннай краіне!!!
Заўтра яму адсьпяваюць
Доўгую “Вечную памяць”.
Заўтра яго закапаюць.
Ён, даліБог, больш ня ўстане.
Быццам бы я хрысьціянін:
Трэба за ўмёрлых маліцца,
Але чаму ж так бруяе
Радасьць ўва мне, як ў крыніцы?
Зараз абуюся ў боты
Й пашпацырую па садзе.
Заўтра яго закапаюць,
Каб больш да нас не вылазіў.

Дзякуй,	вялікае	дзякуй

Адныя з нас
Позірк кіруюць на Захад,
Другія
З надзеяй глядзяць на Ўсход.
Ў суквецьці вялікіх, салідных народаў
Стрычыць мой малы, ненадзейны народ.
Я першыя словы з маленства засвоіў,
Як толькі на ножанькі цьвёрда ўстаў,
Я гэныя словы на мамчынай мове
Штодзень, як малітву сьвятую, шаптаў:

Дзякуй, вялікае дзякуй!
Што ваша вяроўка так моцна ня цісьне, ня трэ!
Дзякуй, вялікае дзякуй!
За тое, што сонца над стрэхай, а ноч на дварэ!
Дзякуй, вялікае дзякуй!
Што ваша салодкая лыжка абдзёрла нам рот!
Дзякуй, вялікае дзякуй!
Што хаты няма, брамка ёсьць і павалены плот!
Вялікае дзякуй!

Нам так расказалі: ад веку мы спалі,
Збудзілі нас і загадалі: “Устаць!”.
Сабралі мы рэчы, папхнулі нас у плечы,
Што больш ўжо ня можам ні есьці, ні спаць.
Затое як кветкі цьвіцём, як калосьсе!
А нас то касой, то сярпом, то цапом.
Канешне, нямала карысьці прыносім:
Маўчым, калі б’юць, і крычым, калі што...

Дзякуй, вялікае дзякуй!
Што ваша вяроўка так моцна ня цісьне, ня трэ!
Дзякуй, вялікае дзякуй!
За тое, што сонца над стрэхай, а ноч на дварэ!
Дзякуй, вялікае дзякуй!
Што ваша салодкая лыжка абдзёрла нам рот!
Дзякуй, вялікае дзякуй!
Што хаты няма, брамка ёсьць і павалены плот!
Вялікае дзякуй!

Хтось дурнямі лічыць нас, хтось гультаямі,
Хтось любіць нас моцна, хтось моцна кляне.
Даволі нам ласкі чужое – мы ўстанем!
Падымем галовы і крыкнем: “Досьць! Не!”.

Дзякуй, нічога ня трэба! Мы – годны павагі,
Мы – добры, сумленны народ!
Дзякуй вялікае! Але
Нам вольнасьць найлепшым кляйнотам
З усіх узнагарод!

Дзякуй, вялікае дзякуй!
Бо праўду старую мы ўсе зразумелі даўно:
Лепей сваё, ніж чужое,
А мы сіла, мы зможам, мы зробім,
Мы рады дамо.
Мы – народ! Не га...но!

Хамская	ўлада

Войт нашае гміны Гарбоўскі Васіль
Ў свой час жабраку гаварыў:
Бяры залатоўку, маліся што сіл,
Каб хам нігды панам ня быў…
Але час мінуў – і пагляньце-ка вы:
Нібыта чыясь там рука
Прымкнула касьцёлы, пабіла званы.
На цэрквах заместа крыжоў – груганы.
Жыцьцё чалавека ня мае цаны.
Няма ўжо ні войта, ані жабрака…

Затое ёсьць хамская ўлада:
Подласьць і здрада.
Хамская ўласьць –
Чорная масьць.

Задулі вятрыскі з чужой стараны,
Нанесьлі сьнягоў і дажджоў.
Усходні цягнік, як бандыт, засьвістаў,
Прыпёр хэўру новых паноў.
Я доўга стаяў і ня мог зразумець,
А потым-жа вока набіў.
Гляджу: што ні пан – то ўчарашні жабрак:
Падраныя боты, прыпалены фрак...
Але ж морду дуе, трымаецца так,
Як быццам шляхецкай крыві.

А на самой справе – хамская ўлада:
Подласьць і здрада.
Хамская ўласьць –
Чорная масьць.

Нібыта пясок год за годам плыве.
Ці лепей? Hіяк ўсё, ніяк...
І думка гаротная точыць мяне,
І думка гаротная сьлепіць мяне,
І думка гаротная ные ўва мне:
Эх, слаба маліўся жабрак…

Кухарчыныя	дзеці

Бадзяўся па сьвеце раз нейкі дзівак
Ў падранай старой марынарцы…
І справа далей адбывалася так:
Надта адной спадабаўся кухарцы.
Яна дзівака да сябе прывяла
На кухню. Ля печы гарачай
Паесьці дала, ўсё што трэба, дала,
А ён ёй за гэта аддзячыў.

Дзівак той на выгляд хоць быў дзіваком,
Але ж меў шалёную мэту –
Жалезнай рукою, цяжкім кулаком
Ураз ашчасьлівіць паўсьвету.
Кажнюськаму – шчасьце! 
   Ня хочаш – ўцякай!
Злапаюць – то горш яшчэ будзе!
Хай шчасьце кіпіць і цячэ цераз край!
Хай шчасьцем задушацца людзі!

Пакуль ты кухарка, што ж, не наракай!
Рыхтуйся да новае справы!
Вось-вось з трону лясьнецца цар Мікалай,
І ты пакіруеш дзяржавай!
Навучышся, здолееш, гэта прасьцей,
Чым выпіць гарэлкі паўкварты….
Што тычыць тваіх басаногіх дзяцей –
Ўсіх паробім панамі і шляхтай!

Кухарчыныя дзеці – малыя, худыя.
Кухарчыныя дзеці – ад розных бацькоў.
Кухарчыныя дзеці – танклявыя шыі.
Кухарчыныя дзеці – зь іх паробяць паноў.
Паглянем, паглянем, што зь іх выйдзе далей,
З тых кухарчыных дзяцей…

Дзівак у марынарцы зрабіў, што схацеў,
Пакутуюць цяжка праз гэта
Дагэтуль мільёны няўцямных людзей –
Кухаркі пануюць над сьветам.
Нікуды ад сонейка не ўцячы,
Нікуды ад шчасьця ня дзецца –
Ці з бронзы, ці з гіпсу – на кожным пляцы
Дзівак ў паліто і пры кепцы...
Меў словы як семя, пасеяў, што ўбіў,
Шторанку, па добрым сьняданку
Кухарчыныя дзеці ўшчынаюць гульню
Ў паноў, паўпаноў і падпанкаў.
З падранаю сракай, зь дзірой ў галаве,
Ў руцэ – сьцяг ці, можа, спадніца.
Адзін аднаго душыць, топча і б’е –
Абы да карыта дабіцца.

Кухарчыныя дзеці – па вуліцах ходзяць.
Кухарчыныя дзеці – ня сеюць, ня жнуць.
Кухарчыныя дзеці – і псоцяць, і шкодзяць.
Кухарчыныя дзеці – на Бога плююць.
Кухарчыныя дзеці – артыкулы пішуць.
Кухарчыныя дзеці – за праўду ўстаюць.
Кухарчыныя дзеці – на подзьвігі клічуць.
Кухарчыныя дзеці – дыхнуць не даюць.
Чым далей у сьвет – тым гусьцей і часьцей  
Ад кухарчыных дзяцей…

Балада		аб		збаўцы

На задворках вялікай імпэрыі
Вецер гоніць апошняе лісьце.
Птушкі цягнуцца плямамі шэрымі.
Было б добра, дык тут засталіся б...

Але нешта ня сьпіцца, ня марыцца
На спрадвечных пясках і балотах.
Я ня ведаю, як называецца
Гэты край, край бяды й дурноты…

Ходзяць ў сьвеце паданьні і нарысы
Аб тутэйшым няшчасным народзе,
Што ня мае харошых таварышаў,
Што ніколі ня жыў пры свабодзе.

Разьлічыўшыся ўвечары з працаю,
Твар здубелы скрывіўшы ў адчаі,
Людзі сядуць на лаўках пад хатамі –
Абяцанага Збаўцу чакаюць

І сто тысячаў шэптаў 
Зьліваецца ў голас адзін:
Няма моцы цярпець…
О, што за нялюдзкая кара!
Ды дзе ж ён, наш Збаўца?
Ці прыйдзе, ці можа, ня прыйдзе зусім?

Мы тут гінема марна,
А ён дзесь забівае дракона-пачвару.

На задворках вялікай імпэрыі
Гарбузы і каноплі люд сее,
Але зрэдку з зацеркай вячэрае,
Бо зацеркі варыць ён ня ўмее.

Жонкі зь дзецьмі сьлязьмі абліваюцца –
Ці хто бачыў няшчасьце такое?
Раз у год кацяня нараджаецца,
Ды і тое чамусьці сьляпое.

І сто тысячаў шэптаў 
Зьліваецца ў голас адзін:
Няма моцы цярпець…
О, што за нялюдзкая кара!
Ды дзе ж ён, наш Збаўца?
Ці прыйдзе, ці можа, ня прыйдзе зусім?
Мы тут гінема марна,
А ён дзесь забівае дракона-пачвару.

Ночы доўгія, цёмныя ранкі.
Што ні сьвята – нагода да смутку,
А народ забаўляецца байкамі
Пра чарцей, пра цудоўную дудку.

А народ, разьлічыўшыся з працаю,
Твар здубелы скрывіўшы ў адчаі,
Вочы сьлепіць на лаўках пад хатамі –
Абяцанага Збаўцу чакае.

І сто тысячаў шэптаў 
Зьліваецца ў голас адзін:

Няма моцы цярпець…
О, што за нялюдзкая кара!
Ды дзе ж ён, наш Збаўца?
Ці прыйдзе, ці можа, ня прыйдзе зусім?
Мы тут гінема марна,
А ён дзесь забівае дракона-пачвару.
Ён ніколі ня прыйдзе…
Ён бітву прайграў… 
Загінуў, памёр без нашчадкаў…

Балада	ўсходняй	сьцяны

Тут людзі рана кладуцца спаць
І рана ўстаюць.
Як трэба, то будуць зацята маўчаць.
Каго трэба – заб’юць.
Тут людзі… тут пушчы, балоты, зьвяры…
У зьвяроў – кіпцюры.

Не пытайся, мой браце, 
   куды вязе нас гэты цягнік.
Па чыгунцы, парослай пустазельлем, 
   як закінутае поле.
Не пытайся нічога, мой браце, 
   лепш у вакно зірні,
Дзе ўбачыш яшчэ краявідаў безьліч 
   і багацьце такое.

Старасьвецкія фальваркі,
Дзічкі-грушы на мяжы,
Сонцам спаленыя каркі,
Спарахнелыя крыжы.

Рэчкі чыстыя, як шкелца,
Бусьляніцы на хлявах.
Пры калодзежы вядзерца.
Сэнтымэнты – проста жах!

Не пытайся, мой браце, 
  куды вязе нас гэты цягнік.
Колы сіляцца, стогнуць, 
   несучы цяжар за далягляд.
Мы вяртаемся ў краіну, 
   дзе неба цячэ, бо гонт прагніў.
Мы даўно там не былі, 
   мы вяртаемся на сто год назад.

Пры шынку жабрак бязвухі
Усьмешкай расчуляе твар.
На павер наліў сівухі
Слаўны Янкель-гаспадар.

Нечакана чорт з-за плоту
Выскачыць апоўначы.
Не спытае, скуль ты, хто ты, –
І з сабой павалачэ.

Што табе паказаць, мой браце, 
   цікавага яшчэ?
Ну няма ў нас тут ані дзівосаў, 
   ані цёплага мора...
Ці ты бачыш: затое, мой браце, 
   як упарта да неба расьце,
Як пхнецца ўгару засьцянковая 
   Фаўна і Флёра!

Патрыёты з патрыётаў
Зь недалёкае пары
За агульную Эўропу,
За свабоду змагары.

Няма дурняў, маё сэрца,
Кідацца на шанец.

Хай сабе прыходзіць Немец
І дзяцей германіць.

Што ты вочы хаваеш, мой браце, 
  і голас твой гэтак дзіўна дрыжыць?
Ты ўспомніў, нарэшце, 
  чыім ты быў унукам і сынам?
Ты ўспомніў, на чыёй магіле стаіць 
  спарахнелы крыж?
Маеш рацыю, так, мы вярнуліся на Радзіму!

Туды, дзе людзі рана кладуцца спаць
І рана ўстаюць...

Сумны	блюз	пра	Вялікі	Кастрычнік

Калі ты, каханая, доўга ня можаш заснуць,
Бо з вуліцы ў вочы 
  нахабна паўзе электрычнасьць,
Я ў рукі гітару бяру 
  і сьпяваю табе сумны блюз,
Блюз сумны і доўгі 
  пад назвай Вялікі Кастрычнік.

Мы думкай ляцім у разьюшаны горад Пятра,
Па вуліцах сноўдаюць сволачы і дэмакраты.
Вось краму з гарэлкай 
  штурмуюць пад крыкі “Ура!”,
А вось правадыр непрыкметна 
  вышмыгвае з хаты.

Дрыжыць і хвалюецца: 
  ня дай Бог адклеіцца вус!
Слабы парычок прыкрывае паголены чэрап.
Так і пачынаўся вялікі Савецкі Саюз –
Краіна шчасьлівых дзяцей і салодкіх цукерак.

Ён борзда ляціць 
  па пустых петраградзкіх дварах,
Кастрычніцкі вецер лістотай сьляды засыпае.
Жандармы, на жаль, 
  не пазналі ў ім Правадыра,
Патруль не спыніў – 
  мы з табою ў стогне адчаю...

Ён жа дойдзе да Смольнага! 
  Яго ня злапаюць шпікі,
І пальне Аўрора як сьлед па Зімовым палацы.
І будуць палохаць ЧаКою дзяцей мацяркі,
І будуць малыя крычаць і да сьмерці баяцца...

Эх, нам бы ня думкаю, нам бы нагамі тады
Стаць роўна і цьвёрда 
  на выстылым піцерскім бруку
І крыкнуць: “Вось ён!”. 
  О, якія б насталі гады…
І ляснуў ў нябыт 
  ўвесь марксізм-ленінізм як навука…

Маршалак	шляхты	Хамскага	павету

Маршалак шляхты Хамскага павету
Да болю любіць просты свой народ.
Ён не чытае жаднае газэты,
Бо ведае, што будзе, напярод.
І ў прадчуваньні нейкіх пераменаў грозных
Ён аловак сточаны бярэ
І выдае натхнёную да ўсіх адозву:
Не бунтуйце, мова не памрэ!!!

Маршалак шляхты Хамскага павету
Ня любіць пэдэрастаў і жыдоў.
Маршалку шляхты Хамскага павету
Дзяўкі калісь панадавалі гарбузоў.
Ад той пары ён халасты, ён цалкам нежанаты,
Але просты хамскі люд
Штогод цяжарыць, нараджае ды ідзе ў сваты,
Памірае… І ўсё тут…

Маршалак шляхты Хамскага павету
Пакуль што вельмі шчыры патрыёт,
Але калі яму накажуць зьверху,
Ён хутка зганьбіць роднае сваё.
Ён спаліць бел-чырвона-белыя сьцягі ў печы,
На шчапу Пагоню пасячэ,
У морду наплюе і душу пакалечыць,
А пасьля спытае: “Што яшчэ?”.

Так хочацца з раньня гарэлку піць
І бабаў горбу мець яшчэ пры гэтым.
Кіруй жа намі так, як мае быць,
Маршалак шляхты Хамскага павету!!!

Кіруе вамі так, як мае быць,
Маршалак шляхты Хамскага павету…

Вызваленчы	блюз

Верасьнёўскім ранкам наша войска 
   стала на мяжы,
На мяжы дзяржаўнай, а за ёй 
   зямля варожая ляжыць.
Там за рэкаю пасе авечак бедны пастушок,
І гучыць душэўна, сьпеўна 
   просьценькі яго ражок.

Пастушок, наш браце, 
   пэўна з ранку ты ня піў, ня еў?
Не пагоніш болей ўжо авец 
   у гаспадарскі хлеў.
Мы ж табе свабоду на багнэтах 
   прынясьлі, трымай!
Аддавай авец, каму кажу, паскуда, аддавай!

Вольнасьць, хлеб і праца!
Роўнасьць, еднасьць і братэрства
Для малых, прыгнечаных людзей!
Мы ўсю Эўропу запаскудзім, 
   у рот ёй трэска,
Сіфілісам велічных ідэй!

Пастушок, наш браце, 
   не саромся – выпі, закусі.
Калі што ў хаце ёсьць – 
   гарэлка, сала – нам нясі.

Мы ж цябе, нябогу, 
   вызваляем, ды не задарма,
Апрача перакананьняў, 
   больш нічога ў нас няма.

Вольнасьць, хлеб і праца!
Роўнасьць, еднасьць і братэрства
Для малых, прыгнечаных людзей.
Мы ўсю Эўропу запаскудзім, у рот ёй трэска,
Сіфілісам велічных ідэй.

Ачмурэлы вораг разьбягаецца абы куды.
Адчыняюць брамы нам мястэчкі, 
   вёскі, гарады.
Да сусьветнай рэвалюцыі 
   застаўся толькі крок.
Што, мо пойдзем з намі?
Не?
Ой, пашкадуеш, пастушок...

З	Новым	Годам,	электарат

Асыпаецца бедны наш сад.
Зоркі ў небе ляцяць карагодам.
З новым годам, электарат,
Са старым цябе, брат, Новым Годам!

Уціскаючы ў крэсла свoй зад,
Імчыш насустрач жыцьцёвым прыгодам.
З Новым Годам, электарат!
Са старым цябе, брат, Новым Годам!

Ты ня ведаеш, кім быў Сакрат.
Ты ня слухаў нi таты, нi мамы...
З Новым Годам, электарат!
І з турмой, і з сумою таксама...

Верш	на	свабоду

Капераців з абмежаванай адказнасьцю 
   “Сучка, внучка і палучка”
распрацоўваець, выконваець і рэманціруець 
  на церыторыі Рэспублікі Беларусь
супольныя музычныя праекты ціпа:
“Я нарадзілся зьдесь”, “Няродны альбом” ілі 
  “В Канаду за дзьве тысячы доллараў”.
Прымаюцца замаўленьні на выкананьне праектаў:
“Верш на свабоду”, “Горш на свободзе” 
    і “Гірш на свободзе”.
Прапануецца варыянт нумар адзін, 
  выканаўца Валенты Едвабкевіч:

Амаль што ўсе вясковыя паэты
ўцеклі ўчора з нашага пуэбла.
Хто ў Прагу, хто ў Бонн, хто ў Ліссабон.
На вуліцах там прыбіраюць сьмецьце
ці мыюць брудны посуд ў танных барах.
Здаецца, лепш у нас, у сабачай будцы,
чым там такое жыцьце.
Але хто
вясну цывілізацыі зьмяняе
на змрок патрыятызму і красавцав
в англійскіх клетчатых касьцюмах,
да ўберагуць іх ўсех і Будда і Аллах.
І толькі я самотна тут застаўся
і сумныя рэляцыі складаю з майго жыцьця.

Такая тут зямля, такая сьерра.
Усадзі ў яе зярнятка – выйдзе чэлес, 
   устане – праз хвіліну ападзе.
Скрозь кактусы, пампасы, дубаўцы і ліпы,
на якіх красуюць лапці,
сасновыя бары і верасы,
палацы, крамы, глёбусы, сысы,
Раіньчыкі і Данчыкі, Ханкі.
Запушчаныя з той зімы заводы.
Зь дзяцінства помны самагонкі пах.
Блукае сьмерць у выцьвілым самбрэра,
Трымаючы ў касьцістых тонкіх пальцах 
партрэт сваёй удалае ахвяры.
О, бедны Ёсель Бродзкі, так цябе
жадалі бачыць у піцерскай зямлі,
а ты, пракляты хітры сіяніст,
ня хочаш лежаць у кастрычніцкай калысцы?
Ну што ж, паедзе ў Піцер 
   паміраць Маргунчык Паша!
Атлянтыка штодзённа прыбівае
да берагоў маёй айчызны дзіўнай
то цюк гуманітарнай дапамогі,
то беларускі трактар, то рэактар,
то нёманскі напаўразьбіты човен, 
   то пранікі, то трэскі то га...но,
то цьвік, то дошку.
Мы будуем хаты, вывозім гной на поле,
капаем бульбу і модлімся,
каб міжнародны фонд падкінуў 
   мех зялёнае валюты.
Мая Айчына сёньня выглядае
вясковай дзеўкай у выцьвілай сарочцы,
якую ўсе няўмела, на падпітку,
на плошчах, на экранах і ў кустах
пад рознакаляровымі сьцягамі
паўсюдна гвалцяць у вушы.

А чаму? Таму што вычварэнцы ці кастраты
ня ўмеюць жыць з кабетай так, як трэба.
Яна даўно ў нас бедная аглыхла,
а – ня дай Божа – яшчэ й асьлепне
ад гэткае выквінтнае любові.
Ды нават зь яе мёртвай у труне
мець нехта будзе неблагі пажытак...
Хачу сказаць пра тое, што мяне
найболей зараз цешыць:
мой малы сусед, сын п’яніцаў вясковых, 
   здольны хлопчык
пры лямпе, бо сьвятла ў нас няма,
штовечар піша вершы на Свабоду.
Ён не Разанаў і не Барадулін, 
   тым больш ня Дудараў,
але зь яго, я бачу, будзе толк.
І вось такім аптымістычным словам
хачу я скончыць гэты змрочны дзень
на нашай незалежнай Беларусі…

3.		Ш	т	о		
													г	э	т	а	
																						з	н	а	ч	ы	ц	ь?

AIDS-blues

Здраджваеш жонцы, 
  абы з кім па чужых кутах сьпіш,
Валацуга дурны, 
  сьвет ня бачыў такога лайдака.
Калі ад чарговай каханкі 
  ты высьлізгваеш ціха, як мыш,
Цябе пазнаюць і ня брэшуць усьлед табе 
  нават сабакі...
Чарговая ноч, і чарговы мілосны набег...
Сваю жонку, дзяцей ты распусьце 
  прынёс у ахвяру.
Што іх сьлёзы табе, 
  што іх горкія сьлёзы табе?
Але Лёс ужо рыхтуе такім, 
  як ты вось, распусьнікам, кару.

Мяркуеш ты –
  нязьменны лад твайго жыцьця! Нішто
Твайму не перашкодзіць дабрабыту!
І раптам – грук у сенцах! 
  Ты пытаеш: “Xто прыйшоў?”
У адказ: “Сіндром набытага імунадэфіцыту!”

І што тут рабіць, у каго дапамогі шукаць?
Аб сіндроме тваім 
  усе кабеты ў мястэчку пачулі,

Зачыніліся дзьверы 
  іх прыветлівых некалі хатаў,
І няма куды йсьці – 
  хоць пускай ад адчаю ў лоб сабе кулю...
Пакрышыліся зубы, 
  плямы раптам пабілі ўвесь твар...
Тут ня хочацца жыць, 
  а ня тое што строіць залёты.
Ты ўжо не чалавек, 
  не мужчына ты, не гаспадар.
Так і здохнеш калісь, 
  як апошні кабель валачашчы
Ў яме пад плотам…

П’яны	блюз

У канцы дваццатага стагодзьдзя
Я схацеў іначай, ніж дагэтуль, жыць.
І пачаў… Параілі мне людзі:
Трэба вельмі мала есьці й 
Многа піць.
Белы сьвет раптам узяў ды пасінеў
Пасьля трэцяй бутэлькі віна.
Нечакана прыйшла вясна...
Пралупіўшы вочы з ранку,
Я хапаюся за шклянку.
У канцы дваццатага стагодзьдзя
Я схацеў іначай, ніж дагэтуль, жыць.

Чым болей п’ю, тым болей спакайнею.
Чым болей п’ю…
Чым болей п’ю, тым болей разумнею.
Чым болей п’ю…

На мінулым я паставіў кропку
І пачаў жыць відавочней і прасьцей,
Але тут адчынілі дзьверы ў Еўропу
І паперліся туды ўсе, хто схацеў.
У Еўропе людзі гінуць за метал,
У Еўропе не чакаюць нас нідзе,
У нас жа шчасьце на абыякім кусьце цьвіце.
Пахне шчасьце, як кілбаса,

Ды няма на шчасьце ласых.
Ах як добра, пад кустом прысеўшы
Выпіць шклянку
І ўласным шчасьцем закусіць!

Чым болей п’ю, тым болей спакайнею.
Чым болей п’ю…
Чым болей п’ю, тым болей разумнею.
Чым болей п’ю…

Нецьвярозы, з ранку часам хворы
Іду ўпэўнена да новага жыцьця,
А паўсюль Садома і Гамора,
І ня цешыць бел-чырвона-белы сьцяг.
Камунякі падымаюць галаву:
Не чапаць правадыра! Нашто ён мне?
Нелагодна нешта ў нашай старане…
Вы куды ляціце, гусі? 
   Прэч з радзімай Беларусі?
Скіньце мне па пёрачку, я з вамі.
Можа, ў лепшыя краіны палячу...

Чым болей п’ю, тым болей спакайнею.
Чым болей п’ю…
Чым болей п’ю, тым болей разумнею.
Чым болей п’ю…

Ёлачка-блюз

Шаноўныя грамадзяне!
Я рады паведаміць вам,
Што ў паведамленьні маім 
  няма ані кроплі цынізму!
За семдзесят год існаваньня 
  наш колісь прыгнечаны край
Пераўтварыўся ў край рэальнага сацыялізму!
Наперад! І толькі наперад! 
  Ніколі, ніколі назад!
Мы, шчыльна самкнуўшы рады, 
  пазбыліся жыдоўскай крамолы!
Па выкідцы сена і гною 
  і па запладненьню кароў
Мы ўшчэнт пераплюнулі 
  край гэраіну і Кока-Колы!
В лясу радзілась ёлачка.
В лясу ана расла.
Зімой і летам стройная,
Зялёная была.
Суайчыньніцы, родныя сёстры!
Дарагія сваты і браты!
Тое, што я вам зараз скажу, 
  нашым ворагам горай за клізму!
За семдзесят год існаваньня 
  наш спацыфізаваны край
Пераўтварыўся ў край 
  ваеннага патрыятызму!

Неспакойна ў сёньняшнім сьвеце,
А дзесьці-ка там, за мяжой,
Сьпяць і бачаць сябе ў Крамлі 
  белбурнацы, фашысты і панкі,
Таму-та ў нашай краіне 
  кажнюські смаркаты хлапец
Змалку пхнецца ў рашыцельный бой 
  пад марш “Pазьвітаньне Славянкі”...
В трусішках зайка серэнькій
Пад ёлачкай скакал,
Парою волк, сярдзітый зьвер,
Рысцою прабігал.
Дарагія браты-беларусы!
Я канчаю… Дазвольце ж і мне
Скончыць гэту прамову маю 
  нотай поўнага аптымізму!
За семдзесят год існаваньня 
  наш малаасьвечаны край
Пераўтварыўся ў край 
  трыюмфуючага білінгвізму!
Вот я, напрымер, беларус сам, 
  но люблю больша рускій язык,
Что па-рускаму так гавару – 
  не такое вялікае гора!
В цылівізаваных краінах, 
  да каторых належым і мы,
Існуёць добрый прынцып адзін: 
  Хто как хочат – той так і гавора!
Вязёць лашадка дровенькі,
А в дровнях старычок.
Вваліл он нашэй ёлачке
Пад самый карэшок...

Zajtshik-blues

На чарговай удумлівай лекцыі
Як заманліва ты не хлусі –
У выніку браку канцэпцыі
Папсавалася нешта ў жыцьці.

Мы крычалі, дурныя, па мітынгах.
Мы хацелі, каб сёньня і ўсё.
Наступствамі гэткай палітыкі
Супынілася наша жыцьцё.

Супынілася раптам і стала,
Затуліўшыся носам ў куток,
Як дабіты немецкі “Wolksvagen”:
Ні наперад, ні ўзад і ні ў бок.

Мы спалохаліся, мы заплакалі,
Але ўмомант з-за мокрых кустоў
Паналецелі інтэрпрэтатары
Растлумачваць “чаму” і “нашто”.

І гнюсілі, матляючы вочкамі,
Пра агульны ўздым і пад’ём:
Вот вы толька працуйце, работайце,
Вы служыце, мы вас падаждзём!

А жыцьцё? Ну куды яно дзенецца?
Чорт ня возьме і не адбярэ.

Вось яно адсапецца, аклемецца
І як зайчык, наперад папрэ!

Сапраўды, быццам стрэльбу над глёбусам,
Край наш Створцы трымае рука.
І смярдзяць на прыпынках аўтобусы,
І мужчыны нясуць “Крыжачка”.

Скокі, сьпевы штодня вельмі шумныя,
Эўрапейскі спрадвеку тут край!
Памяркоўныя людзі, разумныя…
Ну хоць сраку аб іх выцірай!

Шэры зайчык, як стрэпаны, куляй ляціць
Паміж дрэваў засохлых акацыі,
А ў канцы гэтай сьцежкі панура стаіць
Непазбежная цень Эміграцыі.

Мы крычалі, дурныя, па мітынгах,
Мы хацелі, каб сёньня і ўсё.
Наступствамі гэткай палітыкі
Супынілася наша жыцьцё…

Балада	пра	Чэся	і	Меця

Між алешын, кустоў,
На ўзьбярэжжы ракі,
Дзе буяе бурак у поўным квеце,
Дзе журботную песьню
Сьпяваюць гракі, –
Там сустрэліся Чэсё і Мецё.
Патаемнаю іхняя змова была,
Без арацыяў, без самагонкі,
Адно рэха нясло па гарах і далах
Сэнс той ціхай, злаўмыснай гамонкі.

Хоць ніхто аніводнага
Слоўца ня чуў,
Бо бабёр па вадзе
Хвастом ляпаў,
Шэры воўк у імшарах, затканых імглою,
Вачыма бліснуў,
Грак стары на бярозе заплакаў,
Хмара чорная сонцу запэцкала твар,
Жаўручок змоўк, схаваўшыся ў жыце...
Мусіць, будзе бяда, пэўна, будзе бяда!
Сьвет змарнеў, сьвет счарнеў, сьвет з’агідзеў.

Наіменшай істоце
Так хочацца жыць:
І мурашцы, і рыбцы, і раку.

Нат зязюлька ў гнязьдзечку
На яйках сядзіць,
Бо спалохалася, небарака.
Як пайшлі яны – зашапацелі хмызы,
Пчолы з вульляў па мёд выляталі.
Кожны справу якуюсь рабіў!
А што мы?..
Мы сядзелі, дазволу чакалі.
Мы сядзелі, надвор’я чакалі.
Мы рублёвае зоны, гандураскае нафты
Чакалі…



	 /	 ��В і к т а р   Ш а л к е в і ч

Гарадоцкі	раманс

Калі на захадзе забліскаюць зарніцы
І сон паморыць і жывёлу, і людзей,
Прыходзь тады, мая Марысько, да крыніцы,
Як мае быць нам засьпявае салавей!
Закрэхчуць жабы гэтак млосна ў балоце,
Як быццам заўтра не крахтаць ім і ня жыць...
І пры паваленым Яновічавым плоце
Мы станем ціхенька і будзем гаварыць...

Быў я ў Гайнаўцы ў мінулым панядзелку,
Вазілі з бацькам мы на продаж воз гаршкоў,
І даў стары мне трохі грошай на гарэлку,
А я замест карчмы – у краму шась цішком.
Забег у надта ўжо пажондную я краму,
Дзе мае гэшэфт сам пан Воловац Абрам,
І старгаваўшыся з Воловацам Абрамам,
Купіў пярсьцёнак. Прыйдзеш – то табе аддам.

Вось певень засьпяваў, за ім другі і трэці,
На лямпы фукнуў працай здушаны народ.
Цябе ж, Марысё, пэўне дзесьці носяць чэрці...
Хай бы лепш прынесьлі пад Яновічавы плот!
Пара ісьці – напэўна трэцяя гадзіна.
Вунь месяц зсунуўся за Крынкаўскі бальшак.
І з плота я цягну здаровую тыніну,
Каб чым было мне адбівацца ад сабак...

Міцкевіч,	Бэйлінсон	і	я

Міцкевіч Адам Мікалаевіч,
Вельмі здольны тутэйшы паэт,
На выгнаньні ў Крыме свой час прабываючы,
Кожны дзень вырымоўваў санэт.
Ён натхняўся прыгожымі стэпамі,
Чатырдагам і Балаклаваю,
Не расьлі ў тых стэпах грэчка ані сьвірэпа,
Толькі зрэдку акацыі млявыя.
І ў надзеі, што вернецца колісь сюды,
Ён пярсьцёнак шпурнуў ў нетры сіняй вады...

А мора было тое самае
Празрыстае, чыстае, цёплае.
І Марыля чатыры гады ўжо як замужам,
І ў Навагрудку шэра і блёкла…

У трыццатым у памятным годзе
Нецьвярозы і змрочны, як сон,
Па выключна апрануты сталінскай модзе
Тут цягаўся шавец Бэйлінсон.
Прапрацоўкі, даносы і арышты –
Неспрыяльны, ой цяжкі быў час.
Так хацеў ён пазьбегнуць 
   долі блізкіх таварышаў,
Бо ад сьмерці на крок быў ня раз.
І ў надзеі, што вернецца колісь сюды,
Ён свой “Zinger” шпурнуў ў нетры сіняй вады...

А мора, а мора было прафсаюзнае,
Болей бруднае, меней чыстае.
У ім плавалі скуркі гарбузныя,
Праваслаўныя і атэісты.

Міцкевіч памёр ад халеры,
Бэйлінсону зрабілі капут.
Так сталася з уласнае волі і веры,
Што і я апынуўся вось тут...
Я гляджу задуменна сваімі вачыма
На пейзажы тутэйшага раю.
Дзякуй Богу, што побач такая жанчына,
Прыгажэйшых ужо не бывае.
І ў надзеі, што вернемся колісь сюды,
Я шпурляю яе ў нетры сіняй вады...

А мора… а мора ізноў тое самае,
А яна, даўганогая і маладая,
Як дэльфін, пераадольвае хвалі
І да берага выплывае…

Балада	пра	таварыша	Сапегу

На плошчы, замеценай сьнегам,
Часов так з пяці да шасьці
Стаяў разьняшчасны таварыш Сапега
На дліннам і скользкам пуці.

Апёршысь на лыжныя палкі
Ісполненный гордай красы.
Сьняжынкі, как гразныя серыя галкі,
Сляталісь яму на усы.
Сьняжынкі, как гразныя серыя галкі
Садзілісь яму на усы.

Усы намакалі і вісьлі
Канцамі няроўнымі вніз,
Бы пчолы шалёныя, страшныя мысьлі
Вакол краснай шапкі вілісь.

Імею я власьць і ахрану,
Забыл пра бяду і нуду,
Куда жа цяпер, о, ядры яё маму,
Краіну сваю павяду?

Сплашное вакруг казнакрадства,
Савсем свалач’ё і ўрагі.
Нет веры у обшчэславянскае брацтва.
Туманяць народу мазгі.

Хранеець народ без работы,
Красьцьянскае гібнет сяло.
І крупныя каплі крававава пота
Яво арашалі чало.

К граніцам прыблізіцца хочаць
Злавешчая НАТО рука,
І грозна мярэшчыцца ў спальне срэдзь ночы
Злавешчая цень Пазьняка...

Хахочэць, ругаецца матам,
Гразіцца навешаць зьвізды...
Няшчасны таварыш Сапега заплакаў
І ціха паехал ў Дразды...

Балада	пра	Васю

Быў сабе на сьвеце Вася
Ціхі, сьціплы грамадзянін.
Жонка, дзеці, усё як ува ўсіх.
Але дзіўная прыгода
Зь ім нядаўна адбылася –
Страшная, аж сьвет прыціх.
Атрымаў на пошце Вася
Грошы добрыя ад брата.
Брат зь Нямеччыны прыслаў
На вялікіх крылах шчасьця.
Вася пёрся ў родну хату –
Але лёс інакш усё даў...

Наляцела зьнекуль хэўра,
Оў-оў-оў,
Адабралі ў Васі эўра,
Оў-оў-оў.

Вось прыйшло ў краіну сьвята –
Дзень пісьменьніцтва і друку.
Піў, гуляў увесь народ,
І Васіль з усім народам
Вырашыў глытнуць свабоды,
Бо ня быў у людзях сто год.
Крочыў шчасьлівы Вася
Ў новай вышытай кашулі,
Нёс бел-чырвань-белы сьцяг.
Скочылі ўраз да Васі

Хлопцы дужыя з АМАПу –
Увалілі па плячах.

Дзень пісьменьніцтва і друку,
Оў-оў-оў,
Наш Васіль сустрэў на бруку,
Оў-оў-оў.

Ў вёску нешчасьлівы Вася
Ўцёк тады да роднай маці
Ад турботаў адпачыць.
Тут свабода, тут стабільнасьць,
З ранку ў печы меладыйна
Чарка з скваркаю пішчыць.
Бачачы, што бедны Вася
Ў пошуках жыццёвай праўды
Страціў схільнасьць да цяпла,
Маці бедная аднойчы
Надта рана з ложка ўстала –
Круасанаў напякла.

Завіталі партызаны,
Оў-оў-оў,
Патапталі круасаны,
Оў-оў-оў.

Ёсьць цяпер на сьвеце Вася
Ціхі, сьціплы грамадзянін.
Жонка, дзеці, усё як ва ўсіх...
Толькі вось наш бедны Вася
У жыцьці ня мае шчасьця –
Ён цяпер стабільны псіх.

Балада		пра		саксафаніста		Сярожу

Жыў непрыкметна на зямлі 
   саксафаніст Сярожа.
Усяго багацьця меў – 
   толькі свой срэбны саксафон.
Ах як Сярожа мог зайграць… 
   Цяпер ужо ня можа,
Бо ўчора нечакана трапіў пад машыну ён.

Божа, Божа!
Памёр наш Сярожа.
Учора Моцарта граў,
А сёньня ногі задраў.
Учора крупкі вячэраў,
А сёньня зубкі ашчэрыў...

Ах доля наша цёмная, лёс горкі, лёс варожы.
Як мучаюцца людзі, як гібеюць на зямлі...
Ніхто так аж занадта не заплакаў па Сярожы,
Труну спусьцілі ў яму, закапалі і пайшлі.

Божа, Божа!
Памёр наш Сярожа.
Учора Моцарта граў,
А сёньня ногі задраў.
Учора крупкі вячэраў,
А сёньня зубкі ашчэрыў

Сярожа, бедны, адпачнеш як сьлед 
   у райскім садзе,
Награешся, нацешышся анёлаў хараством.
А ў нас тут сьнег, вайна ў Чачні 
   ў смуродзе і ў чадзе,
І неізьвесна, что цібе кагда ешчо спаём...

Божа, Божа!
Памёр наш Сярожа.
Учора Моцарта граў,
А сёньня ногі задраў.
Учора крупкі вячэраў,
А сёньня зубкі ашчэрыў...

Божа,	што…

Божа, што калісь народы
На асобкі падзяліў
І схацеў, каб народ кожны
Сваёй мовай гаварыў,
Дапамажы мне, мілы Божа,
А дапамагчы мне мусіш:
Я не магу збыцца
Комплексу беларуса!

Дзякуй богу, скончыліся
Дзевяностыя гады,
Мы ў радзіме засталіся!
А хто зьехаў назаўжды –
Скавычуць, нібы арыштанты,
Што жыцьця ім не даюць.
А нашы слаўныя спарцмены
Тым часам усе рэкорды б’юць

Посьпехі на кожным кроку –
Каракас і Тэгеран!!!
На калгасным на ўзгорку 
Сам я гаспадар і пан.
Душой і целам перамяніўся –
Не пазнае сёй і той.
І выцярушваю зь сябе пакрысе 
Беларускі бруд і гной.

Але ты глядзіш сурова
І пагардліва маўчыш.
Дачакаесься, што плюну
На твой страстацерпны крыж!
Як трэба будзе – плюну, не пашкадую,
Нават вокам не міргну.
Плюну – бо так трэба, –
І ў бальшавікі пайду.
Ці ў чыноўнікі пайду.
Ці ў камсамол пайду…

Балада		пра		дзяўчынку		Камінскую		Е.

Па лузе хадзілі авечкі.
Студэнты сядзелі ў турме.
Жыла ў невялікім мястэчку
Дзяўчынка Камінская Е.

Для ўсіх невялікіх мястэчак
Адзіны суровы закон:
Ў кароткім жыцьці чалавечым
Зіма – самы сумны сезон.
Самы сумны сезон...

Працуй хоць да сёмага поту –
Ўсё роўна чакае труна.
Галота сьпявала “Басоту”,
Піла ад сьвятла да цямна.

Калядная зорка з паперы
На тонкай галіне гарыць.
Наш шлях пралягае ў цемры, 
Дзе згасьлі даўно ліхтары.
Ліхтары…

У шафе на верхняй паліцы
Вішнёвае кісла віно.
Дзяўчынка іграла на скрыпцы
І моўчкі глядзела ў вакно.

Нібыта вялікага сьвята,
Ўвесь час выглядала кагосьці.
Дарэмна мылася кошка:
На жаль, не прыходзілі госьці.
Не прыходзілі госьці...

Ружаны, Глыбокае, Скідзель.
Сяляне раскідваюць гной.
Ніколі ўжо сонца ня ўзыйдзе
Над гэтаю, мабыць, зямлёй.

Пустая паштовая скрынка.
Каменныя ў полі крыжы...
Пазяхае малая дзяўчынка –
Дзяўчынка стамілася жыць.
Дзяўчынка стамілася жыць…

Zorro

Хто – памяркоўны і рахманы,
Хто – непаголены, зарослы,
Хто – часта ўспамінае маму,
Хто – не малы і не дарослы,
Хто – можа раз, а часам можа сто?

Хто – піша лозунгі на сьценах,
Хто – сее, жне і прыбірае,
Хто – дачакаўся пераменаў,
Хто – ледзьве-ледзьве выжывае,
Хто – скраў у гардэробе паліто?

Гэта Зорро, Зорро, Зорро!!!

Хто – шматпакутны і дэбільны,
Хто – замест раю прэцца ў пекла,
Хто – палітычна звышстабільны,
Хто – чыя зорка не паблекла,
Хто – накрываецца заўжды хвастом?

Хто – скраў пятнаццаць міліёнаў,
Хто – ані зьверху, ані зьнізу,
Хто – любіць фільмы пра шпіёнаў,
Хто – не дайшоў да камунізму,
Хто – выпівае зь сябрам пад мастом?

Гэта Зорро, Зорро, Зорро!!!

Хто – памяркоўны і рахманы,
Хто – дзікі, шэры і бяскрылы,
Хто – над сабою любіць пана,
Хто – у руках трымае вілы,
Хто – самагонку душыць як ніхто?

Хто – пад гармонік скача вальса,
Хто – ані рускі, ані польскі,
Хто – так і не схацеў прызнацца,
Што – родам з занядбанай вёскі,
Хто – ён даўно ўжо зусім ніхто?..

Ён – Зорро, Зорро, Зорро!!!

Кароткая	гісторыя	Беларусі

...А на Пярэсьпе музыка іграе.
Народ стаіць і толькі пазяхае,
Бо нейкія засранцы папсавалі танцы,
Худыя, як цьвікі, кажуць, што бальшавікі.

А помніш, Антак, як таму з тры рокі
Увосень зь лесу да нас лёталі сарокі,
А потым Шлёма з Груцаю зрабілі рэвалюцыю,
І танцы, пся іх маць,
Усе нам пачалі псаваць!

Аркестра грала польку-трамбляблянку.
Я да сябе пяшчотна ціснуў Маньку.
Грукнулі сенцы – завіталі немцы.
У вантробе прыпякло, 
   што аж з носа пацякло...

І толькі скрыпку ў рукі ўзяў стары Мікіта,
Каб нам урэзаць танга “Кумпарсіта”,
Загаўкалі сабакі – прыехалі палякі,
І стала, брат ты мой, тых палякаў, як сабак...

Зноў на Пярэсьпе музыка іграе.
Народ стаіць і толькі пазяхае...
Бо зноў прыйшлі засранцы, 
   зноў папсавалі танцы –
Худыя, як цьвікі, кажуць, што бальшавікі...



	 /	 �0�В і к т а р   Ш а л к е в і ч

Арыя	“Пане	Каханку”

Учора ноччу не было чуваць сабак… 
   Нядобры знак…
Крывавіў месяц, змрочна зоркі зіхацелі.
Душа ад страху ледзь трымаецца ў целе.
Здыхаюць куры ці гарод паточыць крот,
Ці нехта цёгаецца з крыкам: “Садла, Мыдла!”
Ў газетах пішуць пра дзяржаву і народ – 
Як гэта ўсё мне апаганела і збрыдла!

Што мне краіна, што мне народ,
Калі гібее ўшчэнт мой старадаўні, 
   мой шляхецкі род.
Палац і мэблю нашчадкі прададуць жыдам.
Хутчэй хадзі сюды, стары мой сябра, 
   чорны верны кот,
Ты атрымаеш і маёмасьць і даход.

Прыйшлі аднойы пад маёнтак гультаі,
Грозна матляючы нацыянальным сьцягам,
І што маглі – забралі, бралі, што знайшлі,
І нават дзякуй не сказалі. Дзе павага?!
Паскуды, чорт на вас, зараза ці чума.
Я так мяркую, ўжо бяда не за гарою,
Бо калі ў мяне ўвосень ніц няма,
То да каго, браточкі, прыйдзеце вясною?!

Што мне краіна, што мне народ,
Калі гібее ўшчэнт мой старадаўні, 
   мой шляхецкі род?

Палац і мэблю нашчадкі прададуць жыдам.
Хутчэй хадзі сюды, стары мой сябра, 
   чорны верны кот,
Ты атрымаеш і маёмасьць і даход!

Статут літоўскі, стогадовае віно.
А тут пад вокнамі сьмярдзіць 
   калгасны трактар...
На стайню іх! Ды болей, болей бізуноў
Нашчадкам парабкаў і шарачковай шляхты!
Вось ён – пачатак вызваленчае вайны!
Цярпеў я доўга, а цяпер цярпеці годзе!
І зыгмунтоўку я зьдзіраю са сьцяны...
Ты дачакаўся, беларускі, каталіцкі, праваслаўны,
   уніяцкі мой народзе!

Што мне краіна, што мне народ,
Калі гібее ўшчэнт мой старадаўні, 
   мой шляхецкі род?
Палац і мэблю нашчадкі прададуць жыдам,
Хутчэй хадзі сюды, стары мой сябра, 
   чорны верны кот,
Ты атрымаеш і маёмасьць і даход!

Партызанская	балада

Не кусай ты мяне залатымі сваімі зубамі,
Не цягні на канцэрт рускай групы 
   “Монгол шуудан”.
Пачынаюць балець і крывавіць 
   праклятыя раны.
Я – адзіны ў краіне 
   з блакітнай крывёй партызан.
Ад дзявятай на працы я пераглядаю паперы
Ці гартаю газэты з прамовамі правадыроў,
А па шостай свае патаемныя 
   дзейсьню намеры:
Аўтамат пад пало і ў напрамку 
   бліжэйшых кустоў...

Не кусай ты мяне паміж жытніх палёў,
Не кусай, не кусай...

То прасьвішча ў паветры кажан,
А то раптам зьнянацку
Грымане пад нагамі старое гнілое вядро.
Я з кішэні штаноў дастаю 
   банку клею і хвацка
Упрыгожваю сьцены 
   лістоўкай Савінфармбюро.
Калыханку мне ціха сьпяваюць 
   бярозы ды сосны,
У навушніках валяць куранты, 
   гаворыць Масква.

Ой, бярозы ды сосны, 
   мае партызанскія сёстры,
Каб Вы ведалі, колькі каштуе мая галава!

Не кусай ты мяне паміж жытніх палёў,
Не кусай, не кусай.

А над ранкам, калі ўжо датлеюць 
   у кастры галавешкі,
Выкалупваю з-пад пазуроў я варожую кроў
І нібыта са смуткам, 
   нібыта з халоднай усьмешкай
Ўспамінаю сваіх ненадзейных 
   найлепшых сяброў.
А сябрам маім лепшым 
   ужо болей нічога ня трэба:
Ні гарэлкі, ні грошай, ні лета, зімы ці вясны,
Бо сябры ціха сьпяць…
Каля жонак у цёплых пасьцелях
І глядзяць каляровыя порна ці відэасны.

Не кусай ты мяне залатымі сваімі зубамі!
Не кусай ты мяне залатымі сваімі зубамі.
Не кусай ты мяне залатымі сваімі зубамі...

Жанчына	з	бутэлькаю	піва	ў	руцэ

Як жа мілы штодзённы малы наш сусьвет!
Паўдзясятай яшчэ на гадзіньніку,
А народ – хто куды. Вось мой зьнізу сусед
З хворым сынам ідзе ў паліклініку.
А другі мой сусед – той ўжо п’яны, як цэп.
І…жанчына…з бутэлькаю піва ў руцэ.

Таямнічая… файная… ранішні цуд,
Ў паліто дарагім, элеганцкім.
Але што не пасуе – зразумейць не магу?
Божа, зь півам! Чаму не з шампанскім?
Хто ж, нялюдзкі, яе зранку з ложка падняў
І ў краму, як сучку, па піва пагнаў?!

Незнаёмая, бедная лэдзі мая
Зь піва дрэннага таннаю пляшкай.
Ты – жанчына! Ня можа быць, каб нічыя,
Хіба з ранку табе вельмі цяжка?
Дык чаму ж твой бой-фрэнд
Ў краму сам не пабег?
На двары алькаголікі, вецер ды сьнег...

Цябе песьцілі і гадавалі бацькі,
Ўсё ляцела ружова, шчасьліва.
А ў выніку – нейкі казёл гарадзкі
З ранку ў краму ганяе па піва...
Плач, сумленьне! Якое тут, к чорту, жыцьцё!
З гэтым не пагаджуся ніколі!!!
І ўсё!!!

Ганка,	дзеўка	з	Пагулянкі

Заплаціце аркестры,
Каб болей ня грала,
Хай штось вып’юць, закусяць,
Хай адно памаўчаць.
Я пабіты, парэзаны,
Пашыты, пастрэляны,
Аб каханні сваім недарэчным
Як умею, то буду сьпяваць.

Ганка, дзеўка з Пагулянкі.
Хата бляхай крыта.
Нябрыдкія вочы,
Але ж нябрыдкі й пасаг.
Ганка, няверная каханка,
Як сказаў стары Савоська:
A zeby ciebie, glupia kurwo, trafil szlag!

Усё было надта спраўна,
І паціху, патроху
Нават меліся шлюб,
Як належыць, узяць,
Але ў ботах вайсковец
Перабег нам дарогу:
Я ўначы раз іду, а яны двох 
На нёманскім мосьце стаяць...

Ганка, дзеўка з Пагулянкі!
Хата бляхай крыта.

Нябрыдкія вочы,
Але ж нябрыдкі й пасаг.
Ганка, няверная каханка,
Як сказаў стары Савоська:
A zeby ciebie, glupia kurwo, trafil szlag

Эх, як кроў закіпела!
Дык да помсты, панове!
Болей гэтага зьдзеку і здрады
Цярпець я ня мог.
Першай Ганку-каханку
Кінуў у чорныя хвалі,
А за ёю вайсковец у ботах
Паплыў, як купальскі вянок...

Ганка, дзеўка з Пагулянкі!
Хата бляхай крыта.
Нябрыдкія вочы,
Але нябрыдкі й пасаг.
Ганка, няверная каханка,
Як сказаў стары Савоська:
A zeby ciebie, glupia kurwo, trafil szlag!



��� 				/ Б л ю з    В я с н а

Падвойна	сумная	песьня

Там, дзе брэх разносіцца сабачы,
Між пэнсіянэраў і бяроз
Я яе на мітынгу ўбачыў.
Сутыкнуў нас беларускі лёс.

Сьмелая, прыгожая такая...
Бел-чырвона-белы сьцяг ўзьняла,
На вачах ва ўсіх пацалавала
І да мікрафону падышла.

І такую пальнула прамову:
Што ж вы, беларусы… мудакі!
Што раўлі мужчыны, як каровы,
А каб быць дакладным, як быкі.

Хліпкія дынамікі растрэсла,
Грамадзянаў ахапіў уздым.
Гукарэжысэр урос у крэсла
І памёр са страху маладым.

Мы – народ, мы – здольныя, мы – сіла!
Ў нас Свабоды голас не зачах!
Потым ўсіх АМАПаўцы валілі
Чорнымі дручкамі па плячах…

Даганялі, білі, паніжалі.
Боўтаўся ў паветры страшны крык…

Сярод гэтай бурапеннай хвалі
Я ў яе жыцьці тады ўзьнік.

Чырванелі тонкія рабіны…
Дні каханьня соладка цьвілі…
І аднойчы ў пэўную хвіліну
Разам нас да ложка падвялі.

Мушу вам, сябры мае, прызнацца:
Ў ложку час нядоўга бавіў зь ёй.
Добра яна ўмела займацца
Толькі… палітычнай барацьбой.

Песьня		пра		жэншчыну

Пусць эта песьня служыт прэдасьцерэжэньем
Всем цем, кто не рэшыл сваю судьбу.
На сьвеце многа дзевушэк і жэншчын,
Но лічна я відал іх всех в грабу!

Ты была на сваей уліце перваю красавіцей.
Я прыехал с вёскі паступаць 
   в страіцельный цехнікум.
Всё мне в горадзе панравілась, а асобенна ты.
І рэшылі пажэніцца мы, 
   чтоб всегда радом быць.
Пачэму жэ посьле столькіх лет 
   жызьні савмеснае
Ты дамой прыходзіш пьяная 
   і с мужскім запахам?
І ня хочацца цібе сматрэць 
   за дзіцём маленькім,
А упатрэбляць ліш алкаголь 
   і курыць “Мальбару”?

Жэншчына – какая к чорту ты і маць?
Жэншчына – табе бы ліш с утра паддаць.
Все вапросы сразу рэшэны, 
   всё вакруг славненько:
На рабоце муж, дзіця в саду – 
   рукі разьвязаны...

Аб’явіл год этат лідзер наш 
   годам всех жэншчынаў,
Тожа он цебя імел в віду – 
   глупую, страшную.
Толька не падходзіш большэ ты 
   па сваім качэствам,
Чтоб насіць то імя славнае, 
   чтобы быць мацер’ю.
А аднажды к нам ты навела 
   полный дом хахалей,
Псіхатропнае ані віно прынесьлі выпіваць.
Напіліся і заснулі усе, занялось полымя...
Я в свой дом прышол – 
   а там адні угалькі чорныя.

На дзіване ты с утра лежыш, пьяная, гразная,
А была кагда-та мілаю стройнаю дзевушкай.
Я цібя у прахадной встрэчал 
   завода “Краснава знамені”...
Еслі б знал, што так палучыцца, – 
   не встрэчал нікагда!

Што	гэта	значыць?

Дзевятнаццатага сьнежня 
На ўзгорку ля ракі
Ля былой пажарнай вежы
Два сустрэлісь пацукі.
Два старыя кавалеры
Мелі па сямнаццаць год.
Адзін чорны, другі шэры,
А можа і наадварот...

Што гэта значыць, што гэта значыць?
Хіба што ад ста вякоў
Ніхто ня бачыў, ніхто ня бачыў
Такіх прыемных пацукоў.

Чарку выпіўшы гарэлкі,
Закусіўшы агурком,
Выхваляўся пацук шэры
Перад чорным пацуком:
Гайда са мною, мой браце,
Там, на Ўсходзе, хоць зіма,
А зато там дэмакратыя
І дзяўчаты задарма.

Што гэта значыць, што гэта значыць?
Хіба што ад ста вякоў
Ніхто ня бачыў, ніхто ня бачыў
Такіх прыемных пацукоў.

Чарку выпіўшы другую,
Закусіўшы сальнай свечкай,
Усебакова і дарэчна
Чорны прамаўляў пацук:
Непрыстойна і нягодна
Ганьбіць роднае ўслых.
Беларускія дзяўчаты
Прыгажэйшыя за ўсіх.

Што гэта значыць, што гэта значыць?
Хіба што ад ста вякоў
Ніхто ня бачыў, ніхто ня бачыў 
Такіх прыемных пацукоў.

Хмара неба зачыняла,
Галасіла дзесь піла,
А дыскусія трывала,
Бо гарэлачка была.
Толькі раптам з-за магілак
Паказаўся брудны кот.
І адзін шчур папёр на Захад,
А другі ўцёк на Усход.

Патрыятычнае	танга	“Цнота”

У каяковым клюбе сёньня ўвечар будуць танцы…
У клюб ня ходзяць мужыкі і абарванцы.
Там грае музыка прыемна, мілагучна.
Сюды аднойчы завітаў сам пан паручнік.
Рукою шчодраю аркестры даў два злотых
І папрасіў, каб зайгралі танго “CNOTA”.
Арліным позіркам разгледзеўся наўкол
І да Агнежкі цьвёрдым крокам падыйшоў.

Ach cnota, moje srebro і złoto
Mam przy sobie twoj ciezar, twoj glaz,
Ale miłosc to zdarza sie raz!

На Сенным рынку, на вуліцы Баніфратраў
Агнежку ведалі даўно і аж занадта.
Агнежка хоць і маладая – год ужо зь пяць
Як пачала зусім няблага зарабляць.
Аркестра танга “CNOTA” задушэўна грае,
А пры сьцяне ціхутка хлопцы размаўляюць.
Яўген і Ярак, Лёнік, Зьміцер і Антось –
Усе чакаюць: Chyba dalej bedzie cos!

Ach cnota, moje srebro і złoto
Mam przy sobie twoj ciezar, twoj glaz,
Ale miłosc to zdarza sie raz !

Скончыўшы танго, пара нашых закаханых
Пайшла шукаць куточак ціхі, утульны, цьмяны.

І толькі селі на траву пад нейкім плотам,
Як ён пачуў: Najpierwsz pieniadze! 
   Miłosc – potem!
Паручнік цяжка ўздыхнуў, заплюшчыў вочы:
Nieszczescie, ach! Bo tych pieniedzy ani grosza!
Але намеры ён яе разьбіў ушчэнт,
У ход прывёўшы найважчэйшы аргумэнт:

Ach, cnota! Nasza wspolna tesknota!
Pani – Polka? A ja tez Polak!
To czy nie da mi pani za tak?

У гэтую ноч раптоўна так і нечакана
Агнежка сталася ахвяраю падману.
Апроч таго, што злоўжываўся арганізм,
Дык быў зьняважаны яе патрыятызм.
Паручнік той меў на імя Мэнахэм Вольфсан,
Паручнік быў, на жаль, 
   жыдом і камсамольцам,
Лічыўся лепшым ён агентам ГПУ
І неўзабаве зьбег з Гародні ў Маскву...

Па шкодзе будзь мандрэйшаю, цнота!
Памятай: хоць ён жыд, хоць паляк –
Не давайся ніколі за так!!!

Парыжскае	танга

Вось яно – з Парыжу танга, месье.
Злосьць Вас душыць? – зьешце манга, месье.
Не жыве на сьвеце Ванга, месье,
Але мы жывем, месье!

З Парыжу танга, з Парыжу танга,
Ня вальс, ня полька, не фанданга.
Насаты чэх, салідны фін,
Паляк і немец, і грузін –
Ўсе разам – танга! Танцуюць танга
І п’юць віно, і так ім файна!
Няхай ўсё к чорту прападзе –
Гуляць мы будзем ноч і дзень!

У адной беднай карчме
Усе ўжо ні бэ ані мэ.
Шклянкі, кішэні пустыя,
Думкі ў галовах ня тыя.
Тут раптам нехта ўстаў,
З куфра гармонік дастаў –
І палілося наўкола
Нешта з Астора П’яцолы.

Вось яно – з Парыжу танга, месье.
Злосьць Вас душыць? – зьешце манга, месье.
Не жыве на сьвеце Ванга, месье,
Але мы жывем, месье.

З Парыжу танга, з Парыжу танга,
Ня вальс, ня полька, не фанданга.
Насаты чэх, салідны фін,
Паляк і немец, і грузін –
Ўсе разам – танга! Танцуюць танга
І п’юць віно, і так ім файна!
Няхай усё к чорту прападзе,
Гуляць мы будзем ноч і дзень!

Але надыйдзе той час,
Месца ня будзе для нас
Ні ў карчме, ні на рынку.
Нас запіхаюць у скрынку,
Вечка цвікамі прыб’юць
І на плячах панясуць.
А па дарозе да раю
Скрыпка нам танга зайграе.

Вось яно з Парыжу танга, месье.
Злосьць Вас душыць? – зьешце манга, месье.
Не жыве на сьвеце Ванга, месье,
Але мы жывем, месье!

І цёця Вэрця, і баба Ванда
Штовечара танцуюць танга.
Мядзьведзь і зайчык, і пчала
І дзяк з суседняга сяла –
Ўсе разам – танга! Танцуюць танга
І п’юць віно, і так ім файна!
Няхай усё к чорту прападзе –
Гуляць мы будзем ноч і дзень!

Цынічнае	танга	кастрацыя
Маналог маленькага парасяці

Вы людзі, вам лягчэй, глядзіце вы з гары
На нашыя нібы жывёльныя няшчасьці.
Я заклікаю вас, двуногія сябры,
Убачыць гэты сьвет вачыма парасяці!
Усё з ранку пачалося, 
   бо як толькі дзень настаў
І сьнедаць прынясьлі быку, карове, сьвіньням,
Усё я зразумеў – інстынкт мне падказаў –
Мяне не пакарміла нават гаспадыня.
Адчайна вішчучы, я чорны грыз парог,
Усьлед ёй пасылаў найгоршыя праклёны,
Але нічога не зрабіць, ня вырашыць ня змог,
І сьлёзы пацяклі на прэлую салому...

Сёньня ў мяне аперацыя.
Спачуваюць певень, сабака й індык.
Кастрацыя, кастрацыя:
Чык-чык-чык…

Хацеў і марыў я, як міне паўгады,
Сьвіную прыгажуню дабраць сабе да пары,
І ў куточку, пры карытцы, 
   назаўсёды, назаўжды…
Але канец прыйшоў маім сьвінячым марам!
У расчыненых дзьвярох лунае страшны твар
З гарэлкай і крывёй налітымі вачыма,

Тутэйшы Айбаліт – садыст-вэтэрынар
Увойдзе ў мой катух, 
   папыхкваючы “Прымай”.
З халявы брудных ботаў іржавы выйме нож
І мой мізэрны лёс замрэ і ўздрыганецца…
Хто я такі? Я не паршук, 
   я – кныр, брыдкі і непрыгожы.
І толькі рэха недзе ў полі адзавецца...
Таму што –
Сёньня ў мяне аперацыя.
Спачуваюць певень, сабака й індык.
Кастрацыя, кастрацыя:
Чык-чык-чык…

Requiem	па	настаўніцы

Паволі, стомленай хадою
Паміж сасон, паміж бяроз
Ідзе настаўніца са школы,
Павесіўшы свой доўгі нос.

Ні хлеб, ні сала, ні пажыткі –
У цяжкай торбе на плячы
Яна завэзганныя сшыткі
З сабой дахаты валачэ.

Яе сюды прыслалі з Бійску,
З далёкае Абі-ракі:
Гавораць дрэнна па-расійску
Мясцовыя каталікі.

Цямнела ў вачах дарога,
Няпэўным больш рабіўся крок.
Цынічна выглядаў з-за стога
Банальны беларускі воўк.

Ён не канчаў старэйшых клясаў
І патрыётам ён ня быў.
Ён ведаў толькі слова “мяса”
І слова гэтае любіў.

Спатканьне скончылася брыдка...
З разоры сонейка ўстае.
Валяюцца на сьнезе сшыткі
І буркі белыя яе...

Балада	пра	паэтаў

Чытаючы часопісы, газэты,
Фармуючы ўласны далягляд,
Жылі-былі ў адным сяле паэты
Сапраўдныя – штук зь дзьвесьце пяцьдзясят.
З бародамі, бяззубыя, з насамі.
Прыгожыя, а часам брыдаўё,
Хто без валос, а хто і з валасамі.
Жылі паэты дружнаю сям’ёй.
Апісвалі і ямбам і харэем,
Як дрэнна колісь ўсім жылося нам.
Сьвядомелі, пладзіліся, дурэлі,
Залізвалі  ў с ё  правадырам…
І так – да скону! Соладка, народзе,
Прынесьці ў ахвяру матчын дар,
Але з Усходу хмары надыходзяць,
Над сельсаветам зьменіўся штандар.
Сумленьне запляванае турбуе:
Устань з каленяў, падла, не маўчы!!!
–Начальства новых песьняў патрабуе?
–Таксама новых вершаў слухачы???
Ня сьпі, паэта!!! Йзноў на мове чыстай
І матчынай на ўвесь сьвет галасі!!!
– Як дрэнна нам было за камуністаў???
– Як добра ў ВКЛ жылося ўсім???

………………………………………

Паціху зачыняліся газэты...
Тутэйшыя цярпелі і клялі.

Жылі, жылі ў вадным сяле паэты,
А потым неспадзёўку памярлі.
Усе да аднаго! Хоць плач, хоць сьмейся…
Заўчасна ляснуў творчы авангард.
Гармонік змоўк… Ні вершыкаў, ні песьняў.
Нічога!!! А нябожчыкаў зашмат…

Магілы пустазельлем зарасталі… Ішлі гады,
Ніхто, ну як на дзіў,
Ні кветачкі жаўценькай там ня ставіў,
Ні сьвечачкі благой не запаліў.
Так!!!!!!!
Люд працоўны нат і не заўважыў,
Што мрэць інтэлігенцыя наўмор.
Ён сеяў хлеб і самагонку дзяжыў,
І пэрманэнтна злыньваў за бугор…

Балада	пра	Катманду	і	Мандалай

А як нарадзіўся ў стайні Хрыстос,
То было на сьвеце і радасьці і сьлёз.
Толькі мы пра гэта ня ведалі, ня зналі,
Бо ў нас газэты нічога не пісалі.

Сіяністы і масоны
Паехалі “Опелем-Асконай”,
Ну а мы з канюшні выкідвалі гной,
То да Бэтлеему пайшлі пехатой.

Доўга мы ішлі. Дзе пілі, дзе гулялі,
Дзе чатыры дні на папасе стаялі.
А калі прайшлі маладыя гады,
Высьветлілася: мы прыйшлі не туды!

Нейкія няхрышчаныя морды…
Нейкія пархатыя грыбы…
Вось жа на якую ліхую бяду
Трапілі мы ў горад такі, у Катманду?

Горшае, дальбог, не прыдумаеш трасцы,
Чым усё жыцьцё катманьдзінцамі звацца,
А на запытаньне “Жывеце Вы дзе?”
Сьціпла гаварыць: “Тутака, у Катманьдзе!”.

І, разважыўшы ўсе варыянты,
Пралічыўшы мінусы і плюсы,

Мы на поўдзень рушылі, за небакрай
І прыйшлі ў горад другі – Мандалай.

Мы цяпер не беларусы, не кітайцы,
Мы не абы хто, мы – хлапцы-мандалайцы!

і чэскую мовы. Альбомы: "Правінцыя" (1992), "Смутны беларускі 
блюз" (1996), "Балады і рамансы" (1998), "Добрай раніцы" 

(2002), "За сто крокаў ад Вострае Брамы" (2004), "Гарадзенец 
прызямліўся ў Менску" (2006) і інш. «За частыя сустрэчы зь 

дзецьмі і папулярызацыю сярод іх ведаў аб тэатры» 
быў узнагароджаны міжнародным Ордэнам усьмешкі, 

кавалерамі якога зьяўляюцца Ян Павал II, Астрыд Ліндгрэн, 
Стывэн Сьпілбэрг і іншыя. Жыве ў Гародні.Жыве ў Гародні.

Бібліятэчка часопісу "Дзеяслоў"

Віктар Шалкевіч

Блюз Вясна
Песьні і вершы

Рэдактар Алесь Пашкевіч 
Мастак Генадзь Мацур
Вёрстка Людміла Фомчанка
Карэктура Вольга Рухлевіч

